
Жашна, Хабаз, тири атлай, 
намыс сакълай, чыкъгъанса 

насыпны тёрюне

Жаш тёлюню патриот 
ниетде юйретирге алланып

Почта

Магуланы Малик бла Ёз-
денланы Тахир Хабаз элни 
почтасында урунадыла. 
Магу улу бу ишге киргенли 
уа 30 жыл чакълы болады. 
«Ол жылла бир кюнча ёт-
гендиле»,- дейди. Шёндю да 
ол аны боюнуна салыннган 
борчну бет жарыкълы тол-
турады. Эллиле алгъынча 
алай кёп газет жаздырмай 
эселе да, аланы эмда баш-
ха къагъытланы иелерине 
заманында тапдырыуну, 
башха жумушларын жалчы-
тыуну къайгъысын кёреди. 
«Заман» газетге жыл сай-
ын жаздырып, аны сюйюп 

окъугъанла болгъанларын 
да айтады.

Ёзденланы Тахир а жа-
шауун Россейни почтасы 

бла  байларгъа  беш жыл 
мындан алгъа таукел бол-
гъанды. Ол сайлаууна бир 
да сокъуранмайды. 

Сайлауларына сокъуранмайдыла

БИЗНИ ИНДЕКСИБИЗ – П5893

Ветеранлагъа – энчи  онгла  

2-3 бетле

«Къыралыбызгъа 
къуллукъ этгенле 

унутулмасала сюебиз»

 Жангылыкъла

КъМР-ни Башчысы Казбек 
Коков маданиятда, билим 
бериуде, саулукъ сакълау-
да, жашау журт-коммунал 
мюлкде эм жамауат аслам 
жюрюген жерледе таплан-
дырыу ишле бла байламлы 
махкемелени къурулушла-
рын бардырыу, жангыртыу 
эм тынгылы ремонт этиу 
соруулагъа жораланнган 
жыйылыуну бардыргъан-
ды. Аны юсюнден респу-
бликаны оноучусуну MAX-
да каналы билдиреди. 

Саулайда республикада 

Президентибиз Владимир 
Путинни башламчылыгъы 
бла бардырылгъан къырал 
программаланы эм миллет 
проектлени хайырындан 
100 аслам уллу объект жа-
шауда бардырыла турады. 
Эсигизге салайым, быйыл-
гъы жылда республикагъа 
миллет проектлени барды-
рыргъа 14,3 миллиард сом 
къоратыллыкъды, ол санда 
11, 7 миллиард сом феде-
рал бюджетден, 2,6 мил-
лиард сом республиканы 
казнасындан бёлюннгенди.

Жыйылыуну кезиуюн-
де, энчи алып айтханда, 
районлада магъаналы эм 
ырысхы кёп къоратылгъан 
ишле къалай тамамланн-
ганларын  сюзгендиле. Къу-
рулушла баргъан хар мекям 
эм башха тюрлю объектле 
энчи эсепде турадыла, ол 
себепден энтта бир кере 
битеу белгиленнген ишлени 
болжалларындан кеч къал-
май эм тынгылы бардырып, 
алай бошаргъа кереклисин 
эсгертгенме, деп айтылады 
билдириуде.

Къурулушланы кезиулеринде 
бошаргъа кереклиси эсгертилгенди  

Къабарты-Малкъарда саулукъ сакълауну 
биринчи болушлукъ берген бёлюмюню учреж-
денияларында профилактика иш андан ары 
бардырылады. Быйылны 9 айында саулукъ-
ларына республиканы абадан халкъыны 230 
минг чакълы адамы къаратханды.

Бу ишде кёчюучю медицина комплексле 
баш магъананы тутадыла. Республикада 
аладан жыйырма бири ишлеп турады. Ала 
«Биринчи медицина-санитар болушлукъну 
айнытыу» федерал программаны себеплиги 
бла алыннгандыла.

Профилактика ишлени иги кесеги район 
эмда шахар поликлиникалада бардырыла-
дыла. Былтыр бла тенглешдиргенде, жюрек 
эмда къан тамырла бла байламлы аурургъа 
къоркъуулары болгъанланы ачыкълау 49 про-
центге ёсгенди, ракны заманында табыу да 
32 процентге. Ол аурууну эртте ачыкълау аны 
жетишимли багъыуну себебиди. 

СВО-ну ветеранларына диспансеризация-
ны ётерге энчи онгла къуралгъандыла, деп 
билдириледи КъМР-ни Башчысыны МАХ-да 
каналында.

Нальчикде 2-чи Тамань Дивизия атлы орам-
да «Хорламны Паркын» тап халгъа келтириу-
ню экинчи кезиую бошала турады. 

Бу объектде ишле «Шёндюгю шахар бо-
лумну къурау» федерал программагъа кёре 
бардырыладыла. Бюгюнлюкде специалистле 
баш къатысын жарашдыра турадыла, плитка 
саладыла. Аны бла бирге чыракълы чыпын-
ланы орнатыу да къыстау барады.

Тапландырыу ишлени биринчи кезиуюнде 
паркны 12 минг квадрат метрден аслам жери 

плитка бла жабылгъанды, баш, ара эмда 
гитче аллеяла, ол санда Жигитлени аллеясы, 
къуралгъандыла.

Проектде белгиленнген жумушла толтурул-
сала, Нальчикде жашагъанлагъа бла аны 
къонакъларына солургъа къошакъ халда 
ырахатлы жер къураллыкъды. Тапландырыу 
ишлени быйыл октябрьни аягъына бошаргъа 
белгиленеди, деп билдириледи КъМР-ни Баш-
чысыны МАХ-да каналында.

КъМР-ни Транспорт эмда жол 
мюлк министерствосундан билдир-
генлерича, республикада  «Жашау 
этерге инфраструктура» миллет про-
ектге кёре къырал эм регион магъ-
аналы жоллагъа тынгылы ремонт 
этиледи. Быйыл да тийишли ишле 
73 километр тенгли бирде тамамла-
ныллыкъдыла. Ол санда он объект 
жангыртыллыкъды. 

Тапландырылгъан жерлени тизме-
сине  Урван бла Прохладна районла-
ны бирге къошхан Черная Речка-Бла-
говещенка эм стратегия магъанасы 
болгъан Новопавловск-Прохладный-
Моздок жолла да  киредиле. Бирин-
чисини 12,5 километрине эм башха-
сыны да 7,6-километрлик  кесегине 
тынгылы ремонт этиледи. 

Бюгюнлюкде биринчи объектде 
подряд организацияны келечилери,  
жолну мурдорун  кючлеп бошап, ас-
фальт жайып кюрешедиле. Аны  жан-
гыртылырын, мардалагъа келиширча 
этилирин былайдан кюн сайын  жю-
рюген урванчыла бла прохладначыла 
эм башхала да эрттеден сакълагъан-
дыла.  Экинчисини  юсюнден айтхан-
да да, андан кюн сайын Ставрополь 
крайгъа, Солдатское элде темир 
жол станциягъа эм башха жерлеге 
баргъан иги кесек улоу эм ауур жюк 
ташыгъан машинала да жюрюйдюле. 
Мында бюгюнлюкде асфальт салып 
бошагъандыла.  

Ишлени кезиуюнде къоркъуусуз-
лукъну жалчытыугъа да аслам эс 
буруллукъду. Ол санда темир буруула 

тартыллыкъдыла, жорукъланы бил-
дирген белгиле бла ызла эм башха 
затла да салынырыкъдыла. Ала 
болжалдан кеч къалмай тамамланы-
лырларына, жангы технологияла бла 
тынгылы материалла хайырланылыр-
ларына эм жамауатны оюмуна эс 
бурулуруна жамауат организацияланы  
бла ведомствону келечилери да дай-
ым эс бурадыла. Бир тюрлю кемчилик 
ачыкъланса, созмай кетерирлерин 
айтдыла. Хайырланыргъа хазыр жол-
ла да, комиссия  къарамаса, ачыл-
магъанларын да белгилеп айтырчады.

Аны бла байламлы кёп болмай 
КъМР-ни Жол управлениясыны 
келечилери, ремонт ишле баргъан 
жерледе болуп, асфальтны  къура-
мын лабораторияда тинтирча юлгюле 
алгъандыла. Аллай амалны хайыры 
бла ненча къат асфальт жайылгъа-
нын билирге, аны жангы излемлеге 
келишгенин бла къалгъанын ачыкъ-
ларгъа онг табылады. 

- Асфальтдан алыннган юлгю аны 
къурамын тынгылы тинтирге эм сы-
намлы амалладан бирине санала-
ды. Эсеплеге кёре технологияланы 
тюрлендирирча неда башха мате-
риалланы хайырланырча эсгертиуле 
беребиз. Алай бла жол кёп жылланы 
хайырланырча болады, – дейди 
«Управдор» учрежденияны качество 
жаны бла бёлюмюню таматасы Ах-
матланы Алим.

Сагъынылгъан объектле быйыл кюз 
артындан кеч къалмай хайырланыр-
гъа берилирге керекдиле. 

Шахарчыла, къонакъла да ырахат солурча

Пятигорск шахарда Рос-
сей Федерацияны Къор-
къуусузлукъ советини та-
матасы  Сергей  Шойг у 
къыралны регионларында 

ишлеген  коммерциялы  
секторгъа саналмагъан 
бёлюмлени эм жамауат 
биригиулени осал ишле-
ден тыйыу бла байламлы 

эсгертиулени этиуге жо-
раланнган тышында ётдю-
рюлюучю жыйылыуну бар-
дыргъанды. Аны юсюнден 
КъМР-ни Башчысы Казбек 

Коков MAX-да кана лда 
жазгъанды.

Жыйылыугъа РФ-ни Пре-
зидентини Шимал-Кавказ 
федерал округда толу эр-
кинликли келечиси Юрий 
Чайка, федерал эм регион 
власть органланы келе-
чилери къатышхандыла. 
Тюбешиуню кезиуюнде 
коммерциялы секторгъа 
саналмагъан бёлюмле бла 
байламлыкъны айнытыу 
соруула сюзюлгендиле, 
аслам эс жаш тёлюню па-
триот ниетледе ёсдюрюуге 
бёлюннгенди.

Бу ишни тамамлаугъа 
Биринчилени атламлары 
эм Юнармияны келечилери 

уллу къошумчулукъ этеди-
ле. Андан сора энчи аскер 
операциягъа кътышханла 
бла ветеранла, ала жаш 
тёлюню юйретиуде насий-
хатчыла болуп турадыла, 
сабийле окъугъан жерледе 
патриот юйретиулеге жо-
раланнган ушакъла барды-
радыла эм башха затланы 
юслеринден сёлешедиле. 

Бюгюнлюкде тарыхыбыз-
ны унутмай сакълау бла 
къаты ишлерге, артыкъ-
да жамауатда бирликни 
кючлерге бурулгъан баш-
ламчылыкълагъа, аслам 
эс бёлюрге керекбиз, деп 
айтылады билдириуде.

Бюгюнлюкде Къабарты-Мал-
къарны биригиулеринде   мирзе-
улюк  нартюхню оруп кюрешеди-
ле. Белгилисича, республикада 
ёсген мирзеулюк битимлени 
араларында ол энчи жерни ала-
ды эм тирликни да асламысы 
анга жетеди. Алай бла ишле  47 
минг гектарда неда сабанланы 
40 процентинде тамамланнган-
дыла. Аны кезиуюнде 314,5 минг 
тонна  жыйылгъанды. 

Мюлклени асламысында ке-
сибизде чыгъарылгъан,  сы-
налгъан  эм бай тирлик берген  
нартюхлени урлукъларын  хайыр-
ланадыла. Ол шарт  эл мюлкню  
айнытыугъа энчи эс бурулгъанын 
ачыкълайды.  

Алчы амалла да тири хайыр-
ланыладыла. Сёз ючюн, орта 
эсеп бла гектардан 70 центнер 
чыгъа эсе, жауун халда сугъарыу  
амал бла аны 90 центнерге жет-
дирирге онг береди. Анга кёре 
арт жыллада Къабарты-Малкъар 
мирзеулюк нартюх ёсдюрюу 
бла Шимал Кавказда биринчи 
жерни алгъанын да белгилеп 
айтырчады. 

Чёплеуге да быйыл 17 минг гек-
тар бёлюннгенди, асламысында 
аны ёсдюрюу бла Прохладна, 
Май, Басхан эм Зольск районла 
кюрешедиле. Алагъа битимни 80 
проценти жетеди. Бюгюнлюкде 
эсеплеге кёре ишле сабанлыкъ-

ланы экиден биринде тамам-
ланнгандыла эм 15,4 минг тонна 
тирлик жыйылгъанды. 

Андан сора да, бусагъатда 
картофну, хобустаны, соханны, 
чюгюндюрню, быхыны эм башха 
тахта кёгетлени да жыйыу бара-
ды. Ала бахчаладан тюзюнлей 
кёп заманны сакъланырча жер-
леге  ашырыладыла. 

Тирлик жыйыу бла бирге  мюл-
кледе кюзлюклеге бёлюннген 
жерлеге урлукъ салыргъа да 
жетишедиле. Ол санда тийишли 
ишле  12,4 минг гектарда тамам-
ланнгандыла.  Саулай алып айт-
ханда, быйыл кюзлюк битимлеге  
60 минг гектар бёлюннгенди. Ол 
бирси жыллада орта кёрюмдюге 
келишеди.  

Эсге сала айтсакъ, кюз арты 
сабан ишле  агротехника болжал-
ладан кеч къалмай бардырыл-
гъанлары битимлеге заманында 
тамырланырларына эм къыш 
сууукълагъа иги чыдарларына 
себеплик этерикди. Мюлкледе 
ГОСТ-ха келишген кесибизни ур-
лукъну хайырланадыла. Жерни  
кючлерча минерал семиртгич-
ле да салынмай къалмайдыла. 
Дагъыда заранлы жаныуарладан 
бла аурууладан къоруулау жаны 
бла  жумушла да тамамлана-
дыла.

 
КУРДАНЛАНЫ Сулейман.

КъМР-ни Саулукъ сакълау министер-
ствосундан билдиргенлерича, Чегемде 
«Узакъ ёмюр эмда  тири жашау» миллет 
проектге кёре биринчи сабий поликлини-
каны къурулушу башланнганды. Бюгюн-
люкде  аны мурдору салына турады.  

Эски мекям шёндю  ара больницада-
ды. Ол  270 квадрат метр чакълы  бирни 
алады. Жангысыны уллулугъу уа 1400 
квадрат метрге  жетерикди. Ол бюгюнн-
гю излемлеге келишген эки къатлы бол-
лукъду. Мында бир жолгъа 150 саусузгъа 
къарарча онгла къураллыкъдыла. Саулай 
алып айтханда, аны хайыры бла 20 минг 
гитчеге тийишли халда къараргъа онг 
табыллыкъды.  

Проектни магъанасы районда жашагъ-

ан сабийлеге не жаны бла да тийишли 
медицина болушлукъ тапдырыргъады. 
Аны себепли учреждение жангы меди-
цина эм диагностика оборудование бла 
жалчытылынырыкъды. Мында педиатрла, 
тюрлю-тюрлю аурууладан бакъгъан врач-
лагъа  отоула  къураллыкъдыла эм башха  
бёлюмле да ишлерикдиле. 

Аны хайыры бла мында ким да, башха 
жерлеге бармай, саулугъуна къаратыргъа,  
терк болушлукъ алыргъа, комплексли диа-
гностиканы эм консультацияланы ётерге  
боллукъду. Ол санда диспансеризациягъа  
да аслам эс буруллукъду.

Эсге сала айтсакъ, объект келир жылны 
ахырына хайырланылыргъа берилирге 
керекди. 

Жууукъ заманда  Нальчикни курорт тийре-
синде «Тур-индустрия» биригиуню кючю бла   
элли отоуу болгъан эмда жангы излемлеге 
келишген къонакъ юй ишленирикди.  Про-
ектге кёре аны къурулушуна инвестиция 
халда  450 миллион сом къоратыллыкъды.    

Сагъынылгъан комплекс Долинскде 
Пирогов атлы орамда  хирургия больница-
ны тийресинде орналлыкъды. Ол ишлеп 

башласа, мында 50 адам урунургъа онг 
табарыкъдыла. Аны бла бирге жыл сайын 
республикагъа 18 миллион сомдан аслам  
налог тёленирикди.    

Планда белгиленнгенича,  къонакъ юй 
2030 жылны ахырына хайырланыргъа бе-
рилирге керекди.

МАГОМЕТЛАНЫ Сулейман.

 Мадар

Не жаны бла да къыйматлы къонакъ юй 

Шёндюгю мардалагъа келиширикди

 Къармашыу

Къоркъуусузлукъ – ал жанында

 Эл  мюлк 

Бай тирлик къууандырады

Сенегалны ара шахары 
Дакарда  31 октябрьден 
башлап 13 ноябрьге дери IV 
жай жаш тёлю Олимпиада 
оюнла бардырыллыкъды-
ла. Россейни олимпиадалы 
жыйымдыкъ  командасы-
на Къабарты-Малкъардан  
тхэквондочу къыз Элина 
Тхамокова да киреди.

Алгъаракълада Москвада 
Къызыл майданда РФ-ни 
спорт министри Михаил Дег-
тярёв олимпиадалы коман-
да бла тюбешгенди эмда 

ахыр насийхат сёзлерин 
айтханды.

Оюнлагъа жаш спортчу-
ларыбыз кеслерини къырал 
байракълары бла къатышы-
рыкъдыла.

Жыйымдыкъ командагъа 
13 спортчу бла 10 тренер 
киредиле. Ала спортну 9 
тюрлюсюне кёре бардырыл-
лыкъ эришиулеге къатышы-
рыкъдыла, деп билдириле-
ди КъМР-ни Башчысыны 
МАХ-да каналында.

Нальчикни аты айтылырча

Гёжеф къызыбыз – Олимпиадагъа 
атланырыкъланы санында

Къабарты-Малкъар Республиканы ара 
шахары Нальчик «Жаш тёлюню заманы» де-
ген битеуроссей эришиуге къатышады эмда 
«Россейни жаш тёлю ара шахары-2027» 

деген атха тийишли болургъа итинеди. 
Ол шёндюгю заманны шахарыды. Анда жаш 

адамлагъа айныргъа, фахмуларын, хунерли-
клерин да кёргюзтюрге, жашауда жерлерин 

табаргъа да битеу онгла 
бардыла.

Алай Нальчикни юсюнден 
бютюн толу хапарны жаш 
адамла – анга кюн сайын 
жашау кюч бергенле –  ай-
таллыкъдыла. Ма аланы 
кёзлери бла сиз Нальчик 
ёсерге, учунургъа, муратла 
салыргъа, аланы жашауда 
бардырыргъа ким да сю-
ерча жер болгъанын кёр-
люксюз.

Нальчикге къошакъ бал-
ла алыргъа ким да болу-
шаллыкъды. Аны ючюн 23 

октябрьге дери социал сеть-
леде туугъан шахарыгъызны 
юсюнден суратла, видео 
неда аны тарыхыны  юсюн-
ден хапарла #Молодёжная-
Столица2027  эмда #Наль-
чик хэштекле бла жиберирге 
керекди. 

Ахыр эсепле 29 октябрьде 
туура этилликдиле, хорлагъ-
анла уа «Жаш тёлюню зама-
ны» деген битеуроссей пре-
мияны кезиуюнде белгили 
боллукъдула, деп билдири-
леди КъМР-ни Башчысыны 
МАХ-да каналында.



Интернет-версия: smikbr.ru/zamanЗ А М А Н

«Предпринимательлени сейирлерин 
къоруулау омбудсменни баш борчуду»

 Эсгериу ингир

Россейни Президентинде Предпри-
нимательлени эркинликлерин къо-
руулау жаны бла уполномоченныйни  
институтунда тюрлениуле этилгенди-
ле. Журналист Мая Бижоева, Къабар-
ты-Малкъар Республикада Предпри-
нимательлени эркинликлерин къоруу-
лау жаны бла уполномоченный Юрий 
Афасижев бла тюбеп, къауум сору-
угъа жууапла беририн тилегенди. 

– Юрий Сафарбиевич, Россейни Прези-
денти Владимир Путинни буйругъу бла РФ-
ни Предпринимательлерини эркинликлерин 
къоруулау жаны бла уполномоченныйге 
белгили къырал эм жамауат къуллукъчу, 
Россейни промышленниклерини союзуну 
таматасы Александр Шохин салыннганды.

– Ол къуллукъ кёп жылланы бош тургъан 
эди. 2012-2022 жыллада федерал бизнес-ом-
будсменни къуллугъун къыралны башчысыны 
халкъла аралы организацияла бла байлам-
лыкъла  жаны бла энчи келечиси  Борис Титов 
бардыргъан эди. Ол уполномоченныйлени 
институтун къураугъа эмда аны айнытыугъа 
уллу къыйын салгъанды. Аны хайырындан 
властьла бла байламлыкъ къуралып, пред-
принимательлени излемлерин, тилеклерин 
да башында эшитип башлагъандыла. 

Бюгюнлюкде уа институтха тюрлениуле 
керек болгъандыла. Быйыл июнь айда Пред-
принимательлени эркинликлерин къоруулау 
жаны бла уполномоченныйлени юслеринден 
федерал законнга тюрлениуле кийирилген-
диле. Анда омбудсменни баш борчлары 
тохташдырылып, энчи эс неге бёлюнюрге 
кереклиси белгиленнгенди. Ол законнга кёре 
федерал уполномоченный не сенатор, не 
РФ-ни Къырал Думасыны эм субъектледен 
биринде законла чыгъаргъан органыны де-
путаты болургъа эркин тюйюл эди.  

Алгъын уполномоченный бизнесни эркинли-
клерине бузукълукъ этген муниципал оноуну 
мычымай тохтатыргъа эркин эди, энди аллай 
оноуну жаланда сюдню юсю бла чыгъарыргъа 
боллукъду. Андан сора да,федерал уполно-
моченныйни ишчи аппараты къырал орган 
тюйюлдю, деп тохташдырылгъанды.  

– Регионлада не тюрлениуле этилликдиле?
– Россейни жангы омбудсмени адамладан 

келген тарыгъыула бла ишлеуню эм бизнес 
бла байламлы кюн сайын тюбей тургъан 
тыйгъычланы кетериуню амалларын жа-
рашдырыуну эм магъаналыгъа санайды. 
Бизге, регионлада омбудсменлеге, пред-
принимательлени эркинликлерин къоруулау 
эмда ол эркинликле жашауда къалай барды-
рылгъанларына контроль этиу, предприни-
мательликде къырал политиканы къураугъа 
бла аны толтуруугъа къатышыу баш борчла 
болгъанлай къаладыла.

Алгъын  региондагъы омбудсменнге къул-
лугъунда бир бири ызындан эки кезиуню 
турургъа эркин этилмегенди, бюгюнлюкде 
бир-бир регионлада ол чек кетерилгенди. 
Аллай амал тюрлендирилирге да боллукъду 
эмда, халгъа кёре, регионла кеслери оноу 
этерге боллукъдула бизнес-омбудсмен къул-
лугъунда къаллай бир ишлеригин.

– Башха регионлада коллегаларыгъыз бла 
байламлыкъла уа къалай къураладыла?

– Ишибизни юсю бла башха субъектледе 
болум къалай болгъаныны юсюнден хапар 
билгенлей турабыз. Адамладан келген 
тарыгъыулагъа къарау эм жууапла бериу 
бирсиледе не тюрлю къуралгъанына эс 
бёлгенлей, къыйматлы амаллны  хайырлана-

быз. Дагъыда регионла аралы жумушла да 
жашауда бардырыладыла. Ала бизнес бла 
байламлы чыкъгъан кемчиликлени кетериуге 
себеплик боладыла.

Уполномоченныйлени быйыл бардырыл-
гъан кенгешлеринден бир къауум юлгю 
келтирирге сюеме. Налог системагъа тюр-
лениуле кийирилгенлери бла байламлы НДС 
22 процентге дери ёсгенди. Тюшген хайыргъа 
налог а андан 25 процентни тутады. Аны бла 
бирге Федерал налог служба бизнесге багъа 
бичиуню 55 излемин тохташдыргъанды. Ол 
кенгешде сюзюлген магъаналы сорууланы 
бла ачыкъланнган кемчиликлени юслерин-
ден Россейни власть органларына билди-
риледи эм аладан болушлукъ табылгъанын 
белгилерге тийишлиди.

Алай бла, товарланы тышларын къурутуу 
бла байламлы мадарланы аланы чыгъар-
гъанла эмда тышындан келтиргенле кеслери 
этмей эселе, экология тазир тёлерге керек-
диле. Аны заманында тёлемегенле жууапха 
тартыладыла. Регион уполномоченныйле, 
бир ниетли болуп, экология ахчаны биринчи 
кере тёлемей къойгъаннга эсгертиу этиу бла 
чекленип къоюу жанлы болгъандыла. Аланы 
ол башламчылыкълары РФ-ни Къырал Со-
ветини комиссиясыны жыйылыуларындан  
биринде сюзюллюкдю.

Экология  тазирни ёлчемлери энчи пред-
принимательлеге  250 минг сомгъа  жете-
рикди, предприятиялагъа бла учреждения-
лагъа – 500 минг сом чакълы боллукъду. Бу 
жарсыуну юсюнден КъМР-ни Башчысына 
былтыр ишибизни эсеплерини юсюнден  до-
клад этгенимде да билдирген эдим.

– Сизге асламында къаллай жарсыулары 
бла келиучюдюле предпринимательле?

– Жер, мюлк бла байламлы соруула. Дагъ-
ыда къабыл этилген келишимле толтурул-
магъанлары, къырал эм муниципал контракт-
ла, кредит-финанс эм цифралы амалгъа 
кёчюу, толтуруучу эм жер-жерли властьланы 
уллу кёллюлюклери, право низамны сакъ-
лаучу эмда налог органланы,  сюдлени да 
предпринимательлени сейирлерин сансыз 
этип, ишлерине тыйгъычла салгъанлары бла 
байламлы тарыгъыула да кёпдюле. 

Биз аланы тинтебиз эмда, предприни-
мательлени эркинликлерине бузукълукъ 
этилгени ачыкъланса, закон бла тохташ-
дырылгъан амалланы хайырлана, аланы 
кетериуню къолгъа алабыз. Керек болса, 
прокуратурагъа, сюдлеге да чыгъабыз. 
Бир-бирледе асламыракъ заман да керек 
болады тюз оноу этер ючюн. Аллай кезиу-
леде экспертледен ишчи къауум къурала-
ды да, аланы оюмларына ахыр эсеплени 
чыгъарыуда энчи магъана бериледи десем, 

ётюрюк айтмам. Быллай амалны биз мели-
орацияда сууну хайырланыуда багъаланы 
тохташдырыуда эм ортакъгъа алыннган эл 
мюлк жерле ючюн тёлеулени белгилегенде 
хайырланнганбыз. 

Энчи аскер операция бара тургъан болум-
да промышленностьну, отлукъ-энергетика, 
агропромышленность комплекслени, логи-
стиканы эм склад араланы сейирлеринде 
республиканы прокуратурасы бла байлам-
лыкъда ишлейбиз. Сёз ючюн, алгъаракъ-
лада Wildberries-ни складларына украинлы 
беспилотникле от ачханларын барыбыз да 
билебиз. Ол заманда женгил эмда къумач 
сокъгъан промышленностьну предприяти-
яларына уллу заран тюшгенди. Товарсыз 
эм ахчасыз да къалыу аланы жабылыу 
чекге жетдиргенди. Аланы жарсыуларыны 
юсюнден биз республикалы прокуратурагъа 
билдиргенбиз. Дагъыда республиканы 
Сатыу-алыу-промышленный палатасы бла 
бирге ол чабыууллукъланы кезиуюнде заран 
тюшген бизнеслеге болушлукъ тапдырыуну 
юсюнден эсгертиуле да ашыргъанбыз. 

Ай сайын энчи приёмла да бардырабыз. 
Бек да терк тюбей тургъан жарсыуланы Гит-
че эм орта бизнесни сейирлерин къоруулау 
жаны бла жамауат советни эмда КъМР-ни 
прокуратурасында Предпринимательлени 
сейирлерин къоруулау жаны ведомствола 
аралы ишчи къауумну кенгешлерине чыгъ-
арып, сюзюп, тийишли оноула этебиз. 

Жууукъ заманда предпринимательлеге 
барып, жарыкъландырыу тюбешиуле къурар 
муратлыбыз. Алада не соруула сюзюллюкле-
рин а  предпринимательлени тарыгъыулары-
на бла тилеклерине кёре къурарыкъбыз. Ала 
нени юсюнден толуракъ билирге сюе эселе 
да, аны ангылатыргъа кюреширикбиз. Аллай 
жарыкъландырыу иш регионну омбудсмени-
ни баш борчларындан бириди.  

– Предпринимательство жаны бла къы-
рал политиканы къураугъа не  къошумчу-
лукъ этесиз?

– Биринчиден, КъМР-ни Башчысында 
бардырылгъан тематикалы кенгешлеге къа-
тышыуду. Алада бизнесни айнытыуну, анга 
жангы инвестициялагъа себеплик этиуню 
юсюнден айтылады, къаллай ишле тамам-
ланнганларындан да хапарлы  болабыз.

Дагъыда КъМР-ни Парламенти, Экономи-
каны айнытыу министерствосу, жер-жерли 
самоуправленияны органлары бла бирге 
мардалы праволу актланы проектлерине 
эсепле чыгъарыргъа эркинбиз. 

Предприниматель ишни юсюнден фе-
дерал законла чыгъарыугъа да энчи эс 
бёлебиз. Алай бла налогла системагъа 
юсюбюздеги жылны аллында кийирилген 
тюрлениулени сюзгенде, аны предприни-
мательлеге ол ауур кёрюнмезча, бир кесек 
жумушакъ халда бардырыу жанлы болуп 
сёлешген эдим да, башхала да анга ыра-
зылыкъларын билдирген эдиле кенгешде. 

– Налогла бизнесни бек да жарсыулу 
кесегидиле...

– Жаланда налогла угъай. Кёп болмай 
Шаркъ экономика форумда сёлеше, РФ-ни 
Президенти Владимир Путин бизнесге асы-
ры къаты контроль этиуден кери болургъа 
чакъыргъанды: «Предпринимательлеге 
керексиз къагъыт жумушла бла  тыйгъычла 
салыуну кетере барыргъа, административ 
ауурлукъну да азайтыргъа керекди… Налог 
льготала кийиргенден не хайыр  тинтиуле-
ни къошакъ халда бардырыу тохтатылмай 
эсе, контроль бла надзор къатыдан-къаты 
бола бара эселе». 

 Экономика

Бу кюнледе  Тырныауузда Отарланы Саид 
атлы китапханада «Бир къадар – бир жол» 
деген ат бла  сейир тюбешиу болгъанды. Ол 
Къабарты-Малкъарны биринчи Президенти, 
аты тарыхха алтын харфла бла кирген Вале-
рий Мухамедович Коков туугъанлы 85 жыл 
толгъанына аталгъанды. Аны Элбрус район-
ну Ара библиотека системасында ишлегенле 
къурагъандыла.

Бу эсгериу ингирге «портрет ингир» деп 
да айтхандыла, баям, къырал къуллукъчуну 
керти сыфатын кёргюзтюрге сюйгенлерин 
ачыкълай. Эсгериу ингирни  Ара библиотека 
системаны таматасы Тебердиланы Лейля 
бардыргъанды. Бек алгъа ары келгенле, 
3-чю номерли шахар библиотеканы тама-
тасы Нина Постникова айтып, Макытланы 
Сафарны Валерий Мухамедовичге аталгъан 
назмусуна тынгылагъандыла.

Лейля Назировна Валерий Коков къырал 
къуллукъчу, белгили саясатчы болгъандан 
сора да, адамлыгъы, ол санда уллу жан-
дауурлугъу болгъан, кимге да болушургъа 
хазыр, сёзюне кертичи, республикада, андан 
тышында да сыйы-намысы жюрюген, чамы, 
оюну бла да айырмалы инсан эди дегенди. 
Хау, кертиси бла да, аны акъылманлыгъы, 
кёпле бла келише билген хунери уллу ка-
бинетлени эшиклерин ачхандыла, алай бла 
ол республиканы кёп керекли жумушларын 
тындыргъанды. «Валерий Мухамедович биз 
– Къабарты-Малкъарны халкълары – сюйген, 
ышаннган да, бизни бирлешдирген бачама 
эди», – дегенди Лейля Назировна.

Валерий Мухамедовични кесин таныгъан-
ла аны юсюнден сюйюп эсгергендиле. Тыр-
ныауузда социал жалчытыуну республикалы 
комплекс арасында болушлукъ алгъанладан 
эки адам – Мария Ватченко бла Рая Гедга-
фова – аны бла тюбешиулерини юсюнден 
тынгылы хапар айтхандыла.  Сёз ючюн, Рая 
Гедгафова аны менсинмеген, тёгерегин-
дегилеге, жашаугъа саулай да тюз кёзден 
къарагъан, ачыкъ, халал, кимни да къалай 
жашау этгенинден хапар билирге излеген, 
сансызлыкъдан узакъ, къарыусузгъа жан 
аурутхан, къайгъырыулу адам болгъанын 
белгилегенди. 

Мария Ватченко уа Валерий Мухамедович-
ни жаш заманындан таныгъанын айтханды. 
«Сизни кибик болгъанында окъуна ол ре-

спубликагъа не хайыр этерге боллугъуну 
юсюнден сагъыш этгенди. Тынчлыкъсыз 
адам эди. Аллайла аз тюбейдиле жашау-
да», – дегенди ол, жаш тёлюге айланып. 
Жыл санлары келген тиширыула уллу саясат 
къуллукъчуну юсюнден алай жылыулу хапар 
айтханларына жаш тёлю сюйюп тынгылагъ-
анды. Ма алай бла ала ёсе келген тёлюню 
жер юсюнде адам болгъандан сыйлы да, 
магъаналы да зат болмагъанына бирча тю-
шюндюргендиле. 

Ол кюн ары келген къонакъла 2000 жыл-
да Тырныауузгъа келген элхууурну къыйын 
заманында Валерий Мухамедович ала бла 
болгъанын, аны энчи буйругъу бла алагъа 
къайгъырыу, болушлукъ да келгенин эсгер-
гендиле. Тырныауузчулагъа ол бош болум 
тюйюл эди, ол, аланы жашау жолларыны бир 
кесеги болуп, унутулмазлыкъ эсгериулеге 
киргенди. Къабарты-Малкъарны биринчи 
Президенти къыйынлыкъ келген кюнде 
жерлешлери бла бирге болгъаны – ол уллу, 
таркъаймазлыкъ, сёнгмезлик юлгюдю жаш 
тёлюге. 

Ол кюн китапханагъа келген таматала айт-
ханнга кёре, быллай тюбешиуле жашлагъа, 
къартлагъа да керекдиле. Биринчилеге – жа-

шаулары юлгюге айтылгъан игилеге ушаргъа 
итинир ючюн, экинчилеге уа жюрекде анча 
жылны жашап тургъан ыразылыкъларын 
дуниягъа эшитдирир ючюн. 

Элбрусчу регион колледжни студентлери 
ол кюн, болгъан ишлени, энчи адамланы юс-
леринден китапладан угъай, сау адамладан 
эшитип, билип,  республиканы тарыхына жу-
уукъ болгъандыла. Ары келгенле барысы да 
Президентни юсюнден документли киногъа 
сюйюп къарагъандыла. Валерий Мухамедо-
вични къадары Къабарты-Малкъарны къада-
ры бла ёмюрлеге байламлы болгъанын, аны 
жашау жолу Ата журтха бла аны халкъына 
сюймекликге, алагъа къуллукъ этиуге атал-
гъанын да белгилегендиле. 

Жаш тёлю керти адам, керти бачама 
эсгериулеге киргени бла бирге аны таныгъ-
анланы, билгенлени, аны  юсюнден кёп 
иги зат эшитип, аны бла ёхтемленнгенлени 
жюреклеринде, къуллугъу бийик болгъаны 
ючюн угъай, этген ишлери, акъылман-
лыгъы, келишиулюгю, адамлагъа игилик 
излегени, не болумда да адамлай къала 
билгени бла сакъланнганына къайтып  
шагъат болгъандыла.

МУСУКАЛАНЫ Сакинат.

«Бир къадар – бир жол»

– Далхат, сокъуранмаймыса элинги жумушларын 
аркъанга жюклегенинге?  

– Аз да угъай. Элими адамлары игидиле. Бир би-
рибизни билип, айтханыбызны эшитирге итинип жа-
шайбыз. Табийгъатыбызны да кёресиз. Ол ишимден 
кетгенден сора, мен бери къайтып, бир жыл солугъ-
анма. Бек зауукълу кезиу эди ол. Былтырдан бери уа 
элде болгъан жарсыулагъа табылама, адамладан да 
болушлукъ  кёреме. Къыйыр эл болгъаныбыз себепли 
кеси аллыбызгъа кечине барабыз.

– Бюгюнлюкде кёп таулу элледен тышына кет-
генле кёпдюле. Юйле къуру къаладыла. Сизде уа 
ненча арбаз барды?  

– Бизде аллай зат азды. Шёндю 450-ден аслам 
юйюр жашайды. Битеу адам саны уа 1700-ден атлап-
ды. Ала асламында малчылыкъгъа, бахча тутаргъа, 
бичен этерге берилипдиле. Кесигиз ангылагъандан, 
башха жерледеча, бизде да бюджет организацияла-
дан сора ишлерге башха жерле жокъдула. 

Жашларыбызны бир-бирлери туризм бла байлам-
лы бизнес бла да кюрешип башлагъандыла. Ол къуу-
андырады. Малчылыкъ жаны бла энчи предпринима-
тельле болгъанла, элни башына кетип, жайлыкълада 
къошла ишлеп, анда малла жаядыла. Эл ичинде да, 
аз, кёп болса да, малы болмагъан хазна жокъду. 
Адамларыбызны бир 90 процентини бауларында 
тууарла, къойла бардыла деп, таукел айталлыкъма.

– Эллерибизде шёндюгю болум бла тенглеш-
диргенде, ол аламат кёрюмдюдю. Жеригиз а 
кёпмюдю?

– Хау, алайды. Ма шёндю кюз арты ишле къы-
стау бардырыладыла. Бичен жыйышдырылады. Ол 
тийреле биченликден таза болгъандан сора уа, ары 
малланы жибередиле.  Сюрюучю болмагъанлыкъ-
гъа, иеле кеслери, алгъынча, кезиу-кезиу чыгъадыла. 

– Элге киргенлей тёгерек тап халда болгъаны 
кёзге илинеди. Сабийле, абаданла да чыгъып 
айланырча эки айбат тийре эслегенме. Кёп уллу 
эллерибизде окъуна ала жокъдула...

– Къалай-алай болса да, элде сабийлеге заманла-
рын зауукълу ётдюрюрге шахардача онгла жокъду-
ла.  Аны себепли аллай онгла къураугъа эс бурмай 
къоймагъанбыз. Биринчиси «Хабаз» гара суула 
чыгъаргъан предприятияны тийресиндеди, экинчи-
си уа сабий саддан узакъ болмай орналыпды. Жаш 
адамларыбызгъа бир бирлери бла кёрюшюр жерле 
болуп къалгъандыла ала. Аны себепли жашларыбыз 
боксдан бла къол тутушуудан секциялада кеслерин 
сынайдыла. Хучуналаны Алим боксдан юйретеди, 
Узеланы Ахмат а – къол тутушуудан. 

Маданият юйюбюз болмагъаны бек жарсытады. 
Юч миллет проектге къошулургъа битеу керекли доку-
ментле берилипдиле. Ала тинтиуледен да ётгендиле. 
Ахча бёлюнюрюн сакълап турабыз. Проектлеге кёре 
Маданият юй, школ эм физкультура-саулукъланды-
рыу комплекс ишленирге керекдиле. Дагъыда, кёре-
сиз, администрацияны мекямыны тыш кёрюмдюсю, 
башхасы да не халда болгъанларын. Аны да проекти 
тинтиуледен ётгенди. Анга быйыл окъуна ахча бёлю-
нюрге боллукъду, деп ышандыргъандыла. 

– Бюгюнлюкде «Хабаз» гара сууну чыгъарыучу 
завод не халдады? 

– Шёндю анда ремонт ишле бардырыла турадыла. 
Сууубузну келишим бла Чегемге элтип, анда къуябыз. 

Предприятие келир жыл аягъы юсюне салыннган-
лай, анда 30 чакълы ишчи жер да ачыллыкъды. 
Элде тургъан адамгъа ол тап келликди, юйюнден 
узакъ барыргъа тюшмей. Ансы кёпле сом-шай иш-
лер мурат бла республикадан тышына кетипдиле.   

– Эллилеге сизни бойсунууугъузда болмагъан 
къагъыт жумушларын тындырыргъа районнга-
мы барыргъа тюшеди?

– Кёп жумушну МФЦ-ны элибизде бёлюмю 
тындырады. Анда ишлеген Джаппуланы Танзиля, 
эллилени не жумушларына да тынгылы къарап, 
ыразы этип ашырыргъа кюрешеди. Алгъынча 
районнга неда Нальчикге жюрюп къыйналмайды 
халкъ. 

– Мен билгенден, хабазчы жаш, белгили 
журналист эм режиссёр Багъатырланы Илияс  
ыйыкъ сайын кино эм жомакъла кёргюзтюп 
тургъанды...

– Хау, Илияс жай кезиуде Москвадан ата юйюнде 
турургъа  келиучюдю. Бу жол аны бла сёлешип, 
биз «Жулдузла тюбюнде кино» деген проектни 
бардыргъанбыз. Хар шабат кюн школну арбазында 
адамла, жыйылып, ушакъ да эте, кинолагъа къа-
рагъандыла. Аны биргесине окъугъан Къазийланы 
Баттал да болушуп, бу жумушну тынгылы ётдюр-
генбиз. Келир жыл да аны бардырыр муратлыбыз. 

– Далхат, бюгюнлюкде халкъыбызны саныны 
ёсмегени бек уллу жарсыуларыбыздан бириди. 
Мен билгенден, сизни элде жыл санлары 30-дан ат-
лагъанланы араларында юйдегили болмагъанланы 
саны 100-ден артыкъды. Ёлгенле да туугъанладан 
эсе кёпдюле. Сени оюмунга кёре, жаш тёлюбюзге 
юйюрлю болургъа не зат чырмайды. 

– Жашла айтханнга кёре, сылтауладан бири къыз-
ланы эллеге эрге чыгъаргъа сюймегенлериди. Алай, 
мен оюм этгенден, къызла бирча аллайла тюйюлдю-
ле. Дагъыда экинчи сылтаугъа уа хар не да шёндю 
бек багъа болгъанын саладыла. Кёплени бюгюннгю 
жангы ресторан тойлагъа къолайлыкълары жетмей-
ди. Ма бу затха бир оноу этилсе керек эди.

Алгъын жаш тёлю бир бири бла танышыргъа 
излей эдиле. Бюгюнлюкде уа хар не да Интернет 
бла байламлы болуп къалгъанды. Телефон бла бир 
затла жаздыла, сора анга жууап берилмесе, ол хапар 
бошалды. Юйюр къурагъанла да бир-эки сабий бла 
чекленип къаладыла. Бу жумушну магъаналылыгъын 
сезмейдиле, ангыламайдыла 

– Ана тиллерин, адет-тёрелерибизни уа сакъла-
ялгъанмыдыла жаш адамла Хабазда?

– Хау, ол жаны бла хал игиди, Аллахха шукур. 
Шахар тийресиндеги жаш тёлюден башхаракъ 
болгъанларын кесим да эслейме. Школубузда да 
анга энчи магъана бериледи. Кесигиз кёрдюгюз, 
ары киргенибизде къалай сый-намыс бергенлерин. 
Кюн сайын да халлары алайды. Сёлешген да ана 
тилибизде этебиз. Мындан ары да сакълаялырбыз 
миллет энчилигибизни, деп ийнанама.

Ушакъны ТАППАСХАНЛАНЫ 
Аминат бардыргъанды.                                              

Жашна, Хабаз, тири атлай,              
 Жер-жерли власть

«Кёп миллет проектлеге къошулгъанбыз, 
жууукъ заманда ахшы тюрлениуле сакълайбыз»

Сентябрь айда бардырылгъан муниципал айыры-
улада Хабаз элни администрациясыны башчысына 
Аппайланы Муссаны жашы Далхат сайланнганды. 
Болсада бу къуллукъну ол 2025 жылны июнь айын-
дан бери толтуруп келеди. Мында туугъан жашны 
эллиле бирден сюйюп, ышанып сайлагъандыла бу 
ишге. 

Далхат Муссаевич КъМКъУ-ну физика бёлюмюн 
бошагъандан сора, эки жылны Бийик-тау геофизика 
институтда ишлегенди. Ызы бла  Пятигорск шахарда 
радиацияны ёнчелеу жаны бла «СК-Цитрополимер» 
ООО-да уруннганды. Россейни шахарларында, тыш 
къыраллада да радиация бла байламлы халны 
тинтиу бла 15 жылдан артыкъ заманны кюрешгенди. 
2024 жылда уа  туугъан элине къайтады. Элни ал-
гъыннгы башчысы къуллугъундан кетгенинден сора, 
алайгъа билимли, тынгылы адам керек болады. Ма 
ол кезиуде хабазчыла Аппай улуна  ышаныулукъ 
этедиле.

Аны бла мен элни бюгюннгю жашаууну юсюнден 
ушакъ бардырып, Хабазны башхаладан энчилиги 
неде болгъанын, адамлары кюн сайын не бла жа-
шагъанларын ачыкъларгъа излегенме.   

 Юйюр 

«Бек башы – мындан ары да арабызда жылыулукъну
Тау эллерибизде юйюр турмушла асламысында  

бирге ушайдыла. Жашау бара, юйюр турмушну 
адетлери да заман бла бирге тюрлене барадыла. 
Биз Хабаз элге баргъаныбызда, анга энтта да бир 
кере тюшюннгенбиз. Мында жангы тылпыула 
эсленедиле, алай ата-бабаларыбыздан келген 
тёреле, адеп-къылыкъ да сакъланадыла.  Ол 
а  къууандырмай къоймайды. Бюгюн биз адет-

тёрелеге сакъ болгъан, алай замандан да артха 
къалмай атлагъан аллай бир юйюр бла шагъырей 
этерге сюебиз. 

Уяналаны Аслан бла Фатима 2011 жылда бир 
юйюр къурагъандыла. Андан бери, бир бири акъ-
ылларына сыйынып, бюгюнлюкде тёрт сабийли 
болуп жашайдыла. Биз ушагъыбызны асламы-
сында Фатима бла бардыргъанбыз.

– Фатима, юйюр жашауда санга 
юлгю ким болгъанды? 

 – Мен  Огъары Малкъарда  уллу 
юйюрде ёсгенме. Атам бла анам  - 
Мусукланы Музафар бла Мазиля 
сый-намысха къаты болгъандыла, 

беш сабийлерин да миллет адет-
тёреледе ёсдюргендиле. Алагъа 
къарап кесими да кёп сабийим бол-
са сюе эдим. Баш ием да уллу юй-
юрден чыкъгъанды. Ол себепден 
юлгю алырча адамларым бардыла. 

– Хабазгъа уа къалай тюшген-
се? 

– Огъары Малкъарда орта школ-
ну бошагъанымдан сора, педкол-
леджде малкъар тилни бёлюмюн 
тауусханма.

СЫНАМЛЫЛА 
АСЛАМДЫЛА 

Школну устазлары асламы-
сында абадан адамладыла, 
орта эсеп бла жыл санлары 45 
болады. Арт жыллада эки жаш 
устаз келгендиле – Мусукланы 
Мариям Расуловна бла Улбаш-
ланы Исмайыл Алиевич.  

Эм абаданладан бири Ап-
пайланы Мурадин Мустафа-
евич солуугъа кёп болмай 
чыкъгъанды. Бусагъатда эм 
кёп жылны уруннган устаз 
Журтубайланы Лиза Маго-
метовнады. «Устазларыбыз 
барысы да сабийлени, ишле-
рин да сюйген, предметлерин 
теренинден билген, жууаплы-
лыкълары, адеп-къылыкъ-
лары, сёлешгенлери бла да 
юлгюлю адамладыла. Хар 
юч жылдан усталыкъларын 
ёсдюредиле, бешисини би-
ринчи категориялары барды. 
Бадова Жаннагъа уа бийик 
квалификация категория бе-
рилгенди», – дейди директор.   

ОКЪУТУУГЪА ЧЫРМАУ 
ЖОКЪДУ

Бусагъатда окъутуу тын-
гылы барырча бир-тюрлю 
чырмау жокъду, сууукълада 
мекям жылытылынады, суу 
дайым да келеди. Аны ючюн 
мектепде ишлегенле районну 
администрациясына ыра-
зылыкъларын билдиредиле. 
Андан  юйлени жылытыу кезиу 
башланнгынчы келип, халгъа 
къарап, кемчиликлени тюзе-
тип, алай кетедиле. Кезиулю 
жангыртыу ишлеге не керек 
эсе да тапдырадыла. 

Хар окъуу жыл сабийлеге 
китапла бериледиле, эски-
лери алышындырыладыла. 
Китапханада, жангызда окъуу 
китапла угъай, суратлау лите-
ратураны да алыргъа боллукъ-
ду. Былайда бир затны чер-
тирге тийишлиди: мектепде 
окъуучулагъа школда тургъан 
заманларында телефонланы 
алыргъа къоймайдыла. Ала 
дерслерини араларында со-
луйдула, бош заманлары бол-
са, китап окъургъа, тышында 
жарау этерге боллукъдула.  

Мында 1-4-чю класслада 
окъугъанлагъа эмда, къайсы 
классха жюрюгенлерине къа-
рамай, энчи аскер операци-
ягъа къатышханланы сабий-
лерине, ёксюзлеге, сакъат-
лыкълары болгъанлагъа исси 
аш-азыкъ хакъсыз бериледи. 
Абадан класслада окъугъанла 
да ачлай къалмайдыла, ата-
аналары тёлеп, ала да аууз-
ланадыла. Ашханада экеулен 
ишлейдиле – аш хазырлаучу 
Мокъаланы Лариса бла аны 
болушлукъчусу Уяналаны Фа-
тима. Сабийле ала хазырлагъ-

ан азыкъны сюйюп ашагъан-
ларын да белгилерчады.

ДЕРСДЕН ТЫШЫНДА – 
ЧЫГЪАРМАЧЫЛЫКЪ

Спорт бла кюреширге сюй-
генлеге боксдан бла армрест-
лингден кружокла бардыры-
ладыла. Школну арбазында 
тренажёрлада уа сабийле 
солугъан заманларында жа-
рау эталадыла. Футболдан 
мектепни 5-6-чы классланы 
окъуучуларындан къуралгъан 
команда барды. Спорт зал-
лары 2017 жылда толусунлай 
жангыртылгъанды, топла, 
башха керекле бла тынгылы 
жалчытылыннганды, кийи-
нирча, жууунурча отоулары 
да бардыла. 

Физикадан кружокга са-
бийле сюйюп жюрюйдюле. 
Жаш устаз Мусукланы Ма-
риям Расуловна сабийлени 
сейирлерин къозгъай  би-
леди. Аны башчылыгъын-
да окъуучула тюрлю-тюрлю 
эришиулеге къатышадыла, 
саугъала бла да къайтады-
ла. Сёз ючюн, алгъаракъ-
лада Энейланы Тимургъа 
жораланып  бардырылгъан 
эришиуде экинчи жерни ал-
гъандыла. Ана тилден олим-
пиадалада да алчы жерлеге 
дайым чыгъадыла. 

«Точка роста» арада сабий-
ле биологиядан, физикадан 
бла химиядан билимлерин 
ёсдюредиле: физикадан – 
Мариям Расуловна, биология-
дан – Гергъокъланы Ангелина 
Исмаиловна, химиядан а Ка-
лажокова Мария Ахмедовна 
окъутадыла. Ингилиз тилден 
устаз, директорну кенгешчиси 
Бадова Жанна Хабасовнаны 
бла сабийле, «Биринчиле-
ни атламлары» битеуроссей 
биригиуню республикада бё-
люмюню «Клуб диплома-
тии» эришиуюне къатышып, 
Монголиягъа дери тюзюнлей 
эфирлеге чыкъгъандыла. Бу 
кюнледе уа Москвадан сёле-
шип, аланы Ханты-Мансийск-
ге чакъыргъандыла. 

Сабийле Ата журтларын, 
тарыхларын багъалай билир-
лерине да къайгъырыу уллуду. 
Ол мурат бла къабыргъада 
«Урушну сабийлери» деген 
аты бла кёрмюч къуралгъан-
ды, анда сабийликлери уруш 
жыллагъа тюшген, кёчгюнчю-
люкню да азабын сынагъан 
эллилени суратларын кёрюрге 
боллукъду. Аланы окъуучула 
кеслери жыйышдыргъанды-
ла. «Туугъан эли, жери инсан-
ны жюрегинде болургъа ке-
рекдиле», – дейди директор.       

Андан сора да, Билимни, 
Устазны, Юйретиучюню кюн-
лери, къырал магъаналы 

байрамла мектепде жарыкъ 
халда белгиленедиле, спорт 
эришиуле къураладыла, са-
бийле да алагъа сюйюп къа-
тышадыла. 

САГЪЫШЛАНДЫРГЪАН 
ШАРТЛА

Башда сагъыннганыбызча, 
мектепге башланнган школ, 
сабий сад да киредиле. Са-
бий садда 78 баланы сыйын-
дырыргъа онг барды. Алай, 
жарсыугъа, быйыл гитчелени 
саны алай кёп тюйюлдю, 
садха 46-сын келтиредиле. 
Башланнган класслагъа бый-

ыл 75 сабий жюрюйдю, 5-9-чу 
класслагъа – 105, 10-11-чи 
класслагъа  – 22. Эм кёп са-
бий бюгюнлюкде тёртюнчю 
классдады – 25. Жылдан-
жылгъа сабийлени саны азая 
баргъанчады. Юйюрлеге бо-
лушлукъ этиу программала 
ал кезиуледе сабий тууарына 
себеп болгъан эселе да, бу-
сагъатда элде юйюр  къурар-
гъа жыл саннга жетген жюзге 
жууукъ жаш адам бу жумушну 
тындырыргъа ашыкъмайды-
ла. Анга кёре уа сабийле да 
аздыла, сёз ючюн, былтыр 
жангызда 8 бала туугъанды.

Быйыл 11-чи классны – 8, 
тогъузунчу классны да 18 
сабий бошарыкъдыла. «Ал-
гъын бир къырал экзаменни 
бералмай къалгъан окъуучу-
ла болмагъандыла, эм кёп 
балл физикадан эди – 79. 
Аны алгъан Кючюкланы Ма-
рат КБГУ-да физматны беш 
факультетине берип къагъ-
ытларын, бешисине да ётюп, 
нанотехнологияланы сайлагъ-
анды. Быйыл онунчу классда 
окъугъан Хучиналаны Алий 
бла Багъатырланы Магомет 
да илмуда жетишимли бо-
лурларына ышанырчады», 
– деп, ёхтемленип айтханды 
Халимат Ибрагимовна. 

Ол айтханыча, школну бо-
шагъанла бийик эм орта би-
лим берген учреждениялагъа 
кирмей къалмайдыла. Ала 
бла байламлыкъ да юзюлмей-
ди, ала мектепге къонакъгъа 

келедиле, мында алагъа хар 
заманда да жарыкъ тюбей-
диле. 

ЁСЮУ
Халимат Ибрагимовна Ха-

базда туугъанды, школну 
тауусхандан сора, Къабарты-
Малкъар къырал универси-
тетни Педагогика колледжине 
кирип, башланнган классланы 
устазыны усталыгъын ал-
гъанды, Къабарты-Малкъар 
къырал университетни фи-
зика-математика бёлюмюн 
да бошагъанды. Бу илмуну 
сайлагъанына уа  устазы Жур-
тубайланы Лиза Магомедовна 
себеплик этгенди: ол анга ма-
тематиканы сюйдюралгъан-
ды. «Бу предметге сейирим, 
баям, хунерим да бар эдиле, 
жюрегим быллай илмулагъа 
бегирек тартханды», - дейди 
Халимат Ибрагимовна.   

Аны урунуу жолу туугъан 
элини мектебинде башланн-
ганды: ол 5-7-чи класслада 
математикадан окъутханды. 
2013-2014 жыллада завуч бо-
луп тургъанды, андан сора уа 
аны директорну къуллугъуна 
тийишли кёргендиле. Мектеп-
де окъутуу жаны бла ишни 
къурауда завучха уллу борч 
салынады, ол дерсле тап 
ётерлерине, устазланы да хар 
бирине эс бурургъа керекди. 
Анга кёре къагъыт иши да 
аз тюйюлдю. Ол къуллукъда 
Халимат Ибрагимовна школ 
жашауну энчиликлерине, гит-
че жумушладан башлап уллу 
ишлеге дери анда хар кюн, хар 
окъуу жыл къалай къуралгъа-
нына, ётгенине тюшюннгенди.

Ол къуллукъда ишлеген 
жылларында жыйгъан сы-
намы директор болгъанын-
да, айхай да, жарагъанды. 
Болсада, биринчи жылында, 

билими, усталыгъы да тамам 
болгъанлыкъгъа, аны гитче-
ликден таныгъан, окъутхан 
адамлагъа таматалыкъ этген 
къыйын кёрюннгенди. Алай 
устазлары анга жунчургъа 
къоймагъандыла, билеклик 
этгендиле, кеслерини инсан-
ларына санап, не жаны бла 
да болушхандыла. 

– Аны ючюн алагъа бек 
ыразыма, сау болсунла, – 
дейди Халимат Ибрагимов-
на. – Школну директоруну 
иши жууаплыды. Хар кимни 
да – энчи къылыгъы, башха-
башха  кёз къарамы. Аны эсге 
алыргъа керекди. Адамла бла 
ишлегенде асыры къатылыкъ 
этерге жарамайды, бирде 
жумушакъ болуу изленеди. 
Не гитче затны юсюнден да 
оноу этгенде, коллективни 
оюмун эшитирге, аны бла 
оноулашыргъа сюеме. Хау,   
кесимлей буйрукъ чыгъа-
рыргъа эркинлигим барды, 
алай эсе да, биригип, бир 
жумушха кёп тюрлю жанын-
дан къаралып этилген оноу 
тюз болады. Биреуню юсюне 
сюелиуню, буйрукъ бергенча 
сёлешиуню дурус кёрмейме. 
Ишде адамланы аралары 
огъурлу, ырахатлы болуру-
на къайгъырыргъа керекди, 
мектебибизде къыйыныракъ, 
къууанчлы кезиулени да бир 
юйюрча ётдюребиз.  

ХАБИБУЛЛАХЛАНЫ 
Зульфия.

Сурат авторнуду.

– Сюйдюмхан Магометовна, 
бу усталыкъны къалай сай-
лагъансыз?

– Анга устазым Таумыр-
заланы Магомет Юсюпович 
(жаннетли болсун) юлгюсю 
себеплик этгенди. Ол бизни 
тарыхдан окъутханды, терен 
акъыллы, намыслы, ишине 
жууаплы кёзден къарагъан, би-
лимни къаты сурагъан, аны бла 
бирге уа окъуучуларын кертиси 
бла да сюйген инсан эди. Атам  
бухгалтер болсам сюйгенди, 
алай сайлаууму бузмадым. 
Тарых сейир илмуду, буруннгулу 
заманланы, миллетни къай-
дан чыкъгъанын, аякъ тиреп, 
къалай айнып башлагъанын 
билирге излеген эдим. Къабар-
ты-Малкъар къырал универси-
тетни тарых бёлюмюне ма аны 
ючюн кирген эдим. 

– Сабий садда уа къачан 
ишлеп башлагъансыз?

– 1986 жылда эски школда са-
дик болгъанды, анда сабийлени 
юч къаууму бар эди. Эм алгъа 
ары няня болуп баргъан эдим, 
артда уа юйретиучю болуп 
ишлегенме. Ауукъ замандан 
садны мекямы къоркъуулу 
халда болгъаны ючюн жабы-
лады. Мен а жангы школгъа 
башланнган классланы устазы 
болуп кёчеме, артда уа тамата 
класслагъа 15 жыл чакълы 
тарыхдан дерсле берип тур-
гъанма. 

2008 жылда жангы сабий 
сад ишленип, анга тамата бо-
лургъа чакъырадыла, ол ке-
зиуде къуллугъум директорну 
школгъа дери билим бериу 
жаны бла орунбасары эди. 
Артда билим бериуде болгъан 
тюрлениуле бла байламлы 
барыбызны да къуллугъубузну 
тамата юйретиучю дегеннге 
айландыргъандыла. Бусагъат-
да садыбызгъа 3-7-жыллыкъ 
46 сабий жюрюйдю. Ишибизни 
бардырыуну  программасы 
барды, гитчелени, абаданы-
ракъланы да къалай эм неге 
юйретирге кереклиси анда толу 
жазылыпды. 

– Жер жюзюнде эм жууа-
плы усталыкъладан бирине 
устаз бла насийхатчы санала-
дыла. Сиз кесигизни аланы 
экисинде да сынагъансыз. 

– Сабийлени ёсгенлерин, 

акъыл жыйгъанларын кёрген, 
анга къошумчулукъ этген бек 
хычыуунду. Ишими сюеме, са-
бийлени сюймекликлери, тан-
сыкълагъанлары уа ол сезимни 
бютюн кючлейдиле, жангы кюч 
бередиле.   

Гитчеле бла ишлегенли кёп 
жыл болады, бу сайлауума 
арталлыда сокъуранмагъанма. 
Эрттенликде аналары алып 
келселе, аладан айырылгъан 
заманда жиляйдыла да, артда 
уа,  ачылып, сени юсюнге ауа-
дыла, къучакълайдыла, къалай 
хычыуунду ол кезиу. Сабийни 
ийнакълагъанынг, кёзюнге 
ышанып къарагъаны – ол нени 
багъасын тутады! 

Бизде ёсюп кетген сабийлени 
жетишимлерин, жамауатда 
атлары иги бла айтылгъанын 
эшитсем, сёзсюз, къууана-
ма, ёхтемленеме. Ишимден 
къууанама, аны эсеплерин да 
кёреме. 

– Шёндю ёсюп келген тёлю, 
къалай эсе да, башхаракъды, 
дейдиле. Аны сеземисиз? 

– Бусагъатдагъы сабийле 
амандыла деп айтыргъа жа-
рамаз, алай тюрленнген а 
этгендиле. Заманнга кёреди ол. 
Алгъын бусагъатдача техника 
онгла болмагъандыла. Аны да 

иги, аман да жанлары бардыла. 
Игиси – керекли шартны тапхан, 
жууугъунгдан, тенгингден хапар 
алгъан тынчды. Бирси жанын-
дан а, не соруугъа да жууапны 
аланы болушлукълары бла терк 
таба, сабийле кеслери сагъыш 
этмей тохтайдыла. Аны хатасы 
бла жаш адамла заманларын 
Интернетде кёп тас этедиле, 
тиллерин унутадыла. 

Къуш уясында не кёрсе, аны 
этеди, дегенлей, гитчеле кесле-
рин жюрютюрге абаданладан 
юйренедиле. Аны ючюн устаз 
сёлешген сёзю, кийген кийими, 
адеплилиги бла юлгюлю болур-
гъа тийишлиди. Сабийге ариу, 
сабыр сёлешсенг, жюрегине 
жол ачыкъ болады, хыны бла 
узакъгъа барлыкъ тюйюлсе. 
Сабийле тазадыла, ачыкъдыла, 
абаданланы къолларындады 
алагъа тюз жолну кёргюзтген, 
огъурлулукъгъа юйретген да.  

– Ана тилле унутулуп бар-
гъанлары къыралыбызда, 
баям, саулай дунияда да аз 
санлы миллетлеге, керти да, 
уллу жарсыуду. Алай тилни 
сакълау юйюрден башланыр-
гъа керек тюйюлмюдю? 

– Биз къыйыр тау элде жа-
шайбыз. Мында ата-анала, 
сабийле да асламысында тауча 

сёлешедиле. Биз да гитчеле 
ана тиллеринде сёлеширле-
рине къайгъырабыз, ыйыкъ-
гъа эки дерс беребиз. Бизде  
Тохаланы Гюлжан Асхатовна 
ана тилден эм иги устазны 
айыргъан эришиуде лауреат 
болгъанды. Андан тышында, 
тауча жомакъла окъуйбуз, ой-
натабыз, тилин билмеген сабий 
бизде жокъду. 

Устаз, насийхатчы да сабий-
ни билимге сейирин къозгъай 
билирге керекдиле. Гитчеге 
не тюрлю жангычылыкъ да 
сейирди, итиниулюгюне себеп 
болады. Сабийни жыл санын 
эсге алып, ишибизни анга кёре 
къурайбыз. Гитчелеге юйрети-
уню асламысында оюн халда 
бардырабыз. Абаданыракъ-
лагъа харфланы танытабыз, 
биринчи классха хазырлайбыз. 

- Башында бу усталыкъны  
устазыгъызны хайырындан 
сайлагъаныгъызны айтхан-
сыз.

– Хау, устазларымы бюгюн да 
уллу ыразылыкъ бла эсгереме, 
ала сабийлени билимли, адеп-
ли да ёсерлерине къайгъыр-
гъан,  атларын иги айтдырырла-
рына мурдор салгъан адамла 
эдиле. Бизге ала къатыракъ 
кёрюнселе да, даражалары 
бийикде болгъанды. Окъуучу 
устазгъа жууап къайтаргъан, 
уллу сёлешген, дегенча къы-
лыкъла жокъ эдиле, аны айт-
ханындан киши чыкъмагъанды. 
Бусагъатда окъуучу устазгъа 
хыны этгенди дегенча къужур 
затланы эшитирге тюшсе да, 
элибизде аллай къылыкъла 
болуп кёрмегенме. 

Ахырында ишчи нёгерлери-
ми юслеринден да айтыргъа 
сюе эдим, барысы да ишлерин, 
сабийлени сюйген адамлады-
ла. Халкъда сёз жюрюйдю: 
акъыллы башчы, къолларын 
силкиндириу бла угъай, кесини 
юлгюсю бла оноу этеди. Шко-
лубузну директору Кючмез-
ланы Халимат Ибрагимовна 
ма аллай  башчыды, ачыкъ, 
тюзлюкню сюйген инсанды. 
Аны коллективини санында иш-
легенибиз бла ёхтемленебиз. 

Ушакъны КУЛЬЧАЛАНЫ 
Зульфия бардыргъанды.

Сурат авторнуду. 

Газетибизни журналистлерини тау эллерибизге кезиулю жоло-
учулукълары Хабазгъа болгъанды. Элге жууукълаша келгенде, 
аны кюз артыны жарыкъ макъамлары бла ойнагъан къудурети 
жюреклени бир сейир хошлукъгъа батдыра эди. Биринчиден, 
эсинг «Хабаз» гара суу чыгъарылгъан предприятияны тийре-
синде  «Мен Хабазны сюеме» деген жазыуу бла айбат жерчик 
бёлюнеди. Биз да, алайда тохтап, жолоучугъа деп къуралгъан 
быргъычыкъдан гара суудан  ичип, элде бизни сакълап тургъан 
ушакъ нёгерлерибизге тюберге алай атландыкъ. 

Бюгюнлюкде Хабаз элде 450 юйюр жашайды. Адам саны  уа  
1700-ден артыкъ  болады. Эллилени иги кесеги малчылыкъ бла 
кюрешеди. Малы болмагъан арбаз  азды. Бу эл малдан къачан 
да бай болгъанына, аны къалай  къуралгъаныны юсюнден тё-
люден тёлюге ёте келген хапарла да шагъатдыла: «Аккайланы 
тукъумдан эки къарындаш, Жарашты бла Жюнюс, бир адамча 
айтылып къалгъандыла. Туугъан жерлери – Булунгу, салгъан 
орунлары – Схауат. Жараштыны туудукълары уа аны атындан 
тукъум къурап, Къарачайда бла Балыкъ боюнунда орналгъан-
дыла. Аны жылкъысы Балыкъ башында суу ичсе, Къарма 
къабакъда жашагъанла суусуз къалгъандыла».  

Дагъыда таурухлада айтылгъаннга кёре таулулабыз деп, 
Хабазда биринчи юй орунну 16-чы ёмюрде Эрдашаулары  
салгъандыла. Бюгюнлюкде ол тукъумдан бир адам да жокъду. 
Баям, аны ючюн жюрюй болур Хабазда «Эрдашауланы кирити 
тагъылсын эшигигизге», деген къаргъыш.

...1858 жылда патчахны Кавказдагъы келечиси Орбелияний-
ге биз башда сагъыннган Аккайланы Жюнюс жазгъан къагъ-
ытда былай айтылады: «Балыкъ сууну боюнунда, Къарачайдан 
120 къычырымда, Каменномост элден алты къычырым ёргеде 
жашау этерге эркинлик бериригизни тилейме».

1863 жылда жазылгъан къагъытда уа былай белгиленипди: 
«...Балыкъ сууну сол жагъасында Жараштыланы Жюнюс-
ню юйюрю, аны бла къоншулукъда дагъыда тогъуз юйюр 
жашайдыла». Алайды да, 1886 жылда бу жангыдан къурал-
гъан элчикге буруннгулу атын къайтарып, Хабаз деп атайдыла. 
Ол жыл окъуна къырал элни эсепге алады.

Хабазда Жарашты улу Жюнюсню юйю сюелген жер да 
белгилиди. Ол къарачай атланы жайгъаны бла байламлы, 
алагъа деп уллу орун да ишлеген эди.  Атланы жайыуда анга 
тёрт жашы да болушхандыла. Жайда ала жылкъыны Ауар-

Сыртда жайлыкъда кечиндиргендиле. Кюнлени биринде Таза-
Къолну эрининде сериуюн эте болгъандыла. Алайлай, кюнню 
хали тюрленип, къаты буз жаууп башлайды. Жылкъы, юркюп, 
жардан кетип, уллу къоранч тюшеди. Хабазчыла алайгъа 
«Жылкъы кетген къол» деп атагъандыла.    

Элден бир 10 километр огъартын Улакъ-Ыран деп уллу къол 
барды. Ол тийреге Къарачайдан Чыпчыкъладан бла Созарукъ-
ладан юйюрле кёчген эдиле. Къырал къагъытда бу къолну аты 
«Чыпчыкъланы эллери» деп жазылыпды. Алайда кеси заманында 
эл болгъанына эски юйлени оюлгъан дуркъулары шагъатдыла.

Белгили тарыхчы Мызыланы Исмайыл илму ишлеринде 
ачыкълагъаннга кёре, бу жерледе адамла бизни дуниягъа 
дери – 7-чи ёмюрледе да жашагъандыла. Анга бюгюннге 
дери сакъланнган эсгертмеле да шагъатдыла: шыякыла, 
къошунла, доммакъ керекле. Ауруула кире, чабыууллукъ-
ла этиле, Хабаз кёп кере тюп болгъанды. 724 жылда арап 
аскерни башчысы Мерван, 725 жылда уа Джиррах чабыуул-
лукъ этгендиле. 1395 жылда акъсакъ Темирни да аскерле-
рини киргени уллу хата салгъанды. Аны алайлыгъын арап 
аскерчилени табылгъан сауут-сабалары ачыкълайдыла.  

 Тау эл

Тарыхы ёмюрлени теренинден келеди

 Билим

«Устаз сёлешген сёзю, кийген кийими, 
адеплилиги бла да юлгюлю болургъа тийишлиди»

Гузеланы Магометни къызы Сюйдюмхан Хабаз элни сабий 
садында тамата юйретиучю болуп ишлейди. Сабийлеге огъурлу 
кёзден къарагъаны, ала ариу халда, тюз ниетде ёсерлерине 
къайгъыргъаны ючюн эллилеринден ыразылыкъ тапханды. 
Кёп жылланы бет жарыкълы ишлегени ючюн а  КъМР-ни  Жа-
рыкъландырыу эм илму министерствосундан да махтау тапхан-
ды. Аны бла ушагъыбызны тёрели соруудан башлагъанбыз. 

Мектеп

«Сабийни жамауат жашаугъа 
юйретиуде мектеп эм иги майданды»

Хабазны школу 1973 жылда ачылгъанды. Башланнган школ, сабий сад да аны къауу-
мундадыла. Мектепге киргенлей, бирча кийиннген, тизгинли сабийлени кёресе. Школну 
директору Кючмезланы Халимат, Улбашланы Ибрагимни къызы, бизни бла ушагъында 

мектепде окъутуу, юйретиу иш къалай къуралгъаныны юсюнден айтады. 

Сора устаз болуп Нальчикни 
65-чи номерли гимназиясында 
бир кесек ишлегенме. Баш ием 
бла да окъугъан заманымда 
танышханма. Тюзюн айтсам, 
танышдыргъан этгендиле, тюз 
тау адетдеча, соруп, сурап. 
Шагъырейлигибиз бир ай чакъ-
лы созулуп, Хабазда бир юйюр 
къурагъанбыз. Анда админи-
страцияда да ишлерге тюшген-
ди. Сабийле туугъандан сора 
уа, юйде алагъа къарайма. 
Сабийле ёсдюрген тиширыуну  
иши кёп, борчу да уллу.  

– Тёрт сабий ёсдюрген, 
юйюр тутхан тынч тюйюлдю,  
ол ауур жюкдю. Къайдан 
табаса кюч-къарыу?  

– Биринчи кюнден да Аслан 
бла бир тиллибиз. Аны бла кен-
геше, сёлеше, таплыгъы бла хар 
жумушну этерге кюрешебиз. 
Сабийле да бизге уллу болуш-
лукъ этедиле. Аланы хар бирини 
кеслерини юйде жумушлары 
бардыла. Бир бирге белеклик 
эте, болуша, жашауубузну бар-
дырыргъа кюрешебиз. Олду 
турмушубузну тыпыры. 

Андан сора да, къайын къы-
зым да къоншумду, не къыйын 
сорууну да, жумушну да бир 
къулачда ариулукъ бла, таплыкъ 

бла тындырыргъа кюрешебиз. 
– Насыбынгы да анда кёре 

болурса? 
– Хау, ол уллу насыпды. Мен 

аны толусунлай сеземе. 
– Жашау жолугъузда энчи 

адет-тёрегиз а бармыды?
– Таулуну жашауу къайда да 

бир ыз бла барады. Алай биз  
юйюрюбюзде дагъыда бир 
тёре къурашдыргъанбыз. Ол да 
неди десегиз, кюн сайын ингир 
алада, жумушланы тындыр-
гъандан сора, сабийлерибизни 
тёгерегибизге жыйып, ачыкъ 
хапар айтабыз. Ол кезиулери-
бизге сабийле «Тёгерек теп-
си» деген ат къурагъандыла. 
Аталары бла мен унутсакъ да, 
ала уа бир да эсден кетермей-
диле. Анда хар бирибиз да 
кюндюз этилиннген ишлени 
юслеринден  айта, ойнай, кюле, 
тамблагъы кюннге нюзюрле 
къурай ушакъ бардырабыз. 
Гитче Мухамматчыкъ да ушагъ-
ыбызгъа кесин къошаргъа бек 
сюйюучюдю. Биз да кюле, 
ышара, аны айтханына да эс 
бурабыз. Ол да аны ючюн бек 
къууанады. 

– Сабийле хар бири да эн-
чидиле, аланы фахмуларын, 
хунерлерин эсге аламысыз, 

ала айнырларына къайгъы-
рамысыз?

– Аланы барысы да  иги 
окъуйдула. Школда алчыланы 
санындадыла. Таматабыз Наи-
да бусагъатда 9-чу классдады. 
Гитчелигинден да олимпиа-
далагъа къатышып, хорламла 
болдуруп, школну атын айтды-
рады. 9-чу классны бошагъан-
лай, КъМКъУ-гъа «Гостиничный 
сервис и туризм» бёлюмге 
кириргеди мураты. Анга жетер 
деп, бек ышанабыз. 

Айгульгъа 12 жыл болады, 
спортха хунери уллуду. Бютюн-
да гимнастикагъа. Элибизде 
спортну ол тюрлюсю болмагъ-
анлыкъгъа, компьютерде аны 
излеп, кеси аллына юйренип 
кюрешеди.

Айнагъа уа 8 жыл болады. 
Ол аш-азыкъ этерге бек сюе-
ди. Этген ашы да татыулуду, 
ол себепден жашауу да аны 
бла байламлы боллукъ болур. 
Манга ол уллу болушлукъду. 
Къалгъанла да  юйню тизгинин 
жыяргъа, башха жумушлада  
да къолларындан келгенича 
болушадыла, бири да бош 
турмайды.  

Мухамматчыкъ да, атасын 
эниклей, илляуларыны, маши-

наларыны бузукъларын кеси 
тюзетирге бек сюеди. Техни-
кагъа хунери эсленеди. 

– Баш иенг а не зат бла кю-
решеди? 

– Мен келген жыл окъуна ол 
инсульт болгъан эди. Ол се-
бепден саулугъу тозурагъанды. 
Багъып, саулугъун тюзетирге 
кёп кюрешгенбиз. Артдан-артха 
игиден-иги бола барады, манга 
бек уллу болушлукъ этеди. Эр 
кишини иши магъаналыды, 
юйюрюн тутаргъа кёп тюрлю 
мадарла излейди. Къырал 
ишде урунмагъанлыкъгъа, 
элде юйюр тутхан къыйын 
жумушну бет жарыкълы бар-
дырыргъа кюрешеди, кесини 
инбашына кёп жумушну алады, 
мал тутхандан башлап бахча 
ишлегенине дери.

Бир бирибизни билип жашау 
этебиз. Таулу элни тёресин, 
ызын тутабыз. Мен да кеси 
борчуму тынгылы тамамларгъа 
кюрешеме. Бек башы – жашау-
убузну арабызда жылыулукъну 
сууутмай, тёзюмлю, чыдамлы 
да болуп, келишимлик ызда  
бардырыуду.

Ушакъны ДОДУЛАНЫ 
Мадина бардыргъанды.

намыс сакълай чыкъгъанса насыпны тёрюне

сууутмай, тёзюмлю, чыдамлы да болуп, келишимлик ызда барыуду»

КЪОНАКЪЛАНЫ Хасан 

Спорт Басма

«Къыралыбызгъа къуллукъ 
этгенле унутулмасала сюебиз»

 Жетишим

Жерлешибиз – Краснодар крайны чемпиону

 Брифинг

- Неден башланнган эди китап-
ха жол?

- 2014 жылда мен ол заманда 
КъМР -де ич ишлени министри 
Сергей Васильевни буйругъу бла 
бизни республикада МВД-ны му-
зейин жангыртып башлайма. Ол 
кезиуде  ведомствону Маданият 
арасына башчылыкъ эте эдим.    

Музей жыйырманчы ёмюрню 
80-чи жылларында КъМР-де ич 
ишлени министрини орунбасары  
Залимгери Мирзоевни башчы-
лыгъы  къуралгъан эди. Мен анда 
болгъанма, бек сейирлик экспо-
натлары бар эдиле. Школчула, 
башхала да келип тургъандыла 
музейге. СССР оюлгъандан сора 
уа, политотдел да жабылгъан 
эди, музейни башчысын штат-
дан кетерип, мекямы уа башха 
адамны къолуна тюшген эди. 
Ол а юч сагъатны ичинде битеу 
экспонатланы кетеригиз, деп тох-
тагъан эди. 

Алай бла аланы От тюшюуге 
къажау управленияны мекямыны 
подвалына элтгендиле. Ала анда 
бир жыл бла жарымны ичинде тас 
болгъандыла. Артда 2012 жылда 
жангы мекямда биягъы жангыдан 
къуралгъан эди кёрмюч. Алай 
суу баргъан быргъыла атылып, 
ол экспонатла да бузулгъан эди-
ле. Къысхасы, мен жангыдан 
къурагъанма бусагъатда ишлеп 
тургъан музейни. 

-  Ары аберилени къа лай 
жыйгъансыз?

- Биринчиден, архивледе. Экин-
чиден, энчи адамла жыйгъан 
затланы хайырланнганбыз. Му-
зейге деп жыйылгъан материал 
толусунлай китапха да киргенди. 
2015 жылны 8 майында Уллу 
Хорламны 70-жыллыгъына жора-
ланып  ачылгъан эди музей. Жый-

ырма бла сегиз уллу папкагъа 
сыйыннган эдиле жыйылгъан 
материалла. 

- Сиз Къабарты-Малкъардамы 
туугъансыз? 

- Угъай, алай республиканы юсюн-
ден кёп зат билгеним себепли, мын-
да жашагъанымы да эсге алыгъыз, 
бек сюеме Къабарты-Малкъарны. 
Сюймекликни мурдору – билимди. 
Кавказда адамла ата-бабаларыны 
юслеринден кёп зат биледиле, ала 
бла байламлы документлени, юс 
кийимлени, саугъаланы, китапланы 
юйлеринде сакълайдыла. Манга 
ишимде ол бек болушханды. 

- Китапны сатып алыргъа да 
кёпле сюерик сунама. 

- Бюгюнлюкде жаланда электрон 
китапны сатып алыргъа сюедиле 
кёпле. Къагъытда биз басма-
лагъан китап бек багъа турады. 
Аны учузуракъ къагъытда басма-
ларгъа да боллукъду, уллу тираж 
бла чыгъарыргъа ахча табылса, 
къууанырыкъбыз.

Мени акъылыма кёре, МВД-
да ишлеп кетгенле, бусагъатда 
къуллукъ этгенле, тарыхчыла да 
эс бурлукъдула китапда басма-

ланнган шартлагъа. Тиражы уллу 
болса, китапханалагъа юлеширге 
да боллукъ эди. 

- Виктор Белов-Щусь сизни 
соавторугъузду. Къалай таныш-
хансыз аны бла? 

- Мен Елабугада къырал педа-
гогика институтну бошагъанма. 
Виктор Николаевични анасы Нина 
Ивановна Белова, жаннетли бол-
сун, орус адабиятны кафедрасыны 
доценти эди. Мен аны бек сюйген 
студенткасы болгъанма. Сора Ела-
бугада экинчи номерли школгъа 
практикагъа келгенимде, тёртюнчю 
классха жибередиле, анда уа - Нина 
Ивановнаны жашчыгъы  Витя Бе-
лов! Кёп жылла озгъандан сора, 
Елабугада милицияны школунда 
Виктор Николаевич бла бирге иш-
легенбиз. Бу школну юсюнден китап 
жазгъанбыз, Россейни МВД-сыны 
адабият саугъасына да кёргюз-
тюлгенбиз. Россейни ич ишлерини 
министри Владимир Александро-
вич Колокольцев бизге Ыразылыкъ 
къагъыт да бергенди.    

Бюгюнлюкде мени соавторум  
китап басманы башчысыды, отуз 
китапны авторуду. Варган музыка 

инструментлени коллекциясын 
жыйгъанды, ала мингле бла сана-
ладыла. Гиннессни рекордларыны 
китабына да тюшгенди бу коллек-
ция. 

- Ары дери да китапла чыгъар-
гъаныгъызны билеме. 

- Хау, жети китап басмалагъанма. 
Къабарты-Малкъарда аты айтыл-
гъан партизан Любовь Михайловна 
Добротворскаяны юсюнден жаз-
гъанма, Нальчикде колхоз базарда 
болгъан къаугъаны кезиуюнде бор-
чун толтура, жигитча ёлген Влади-
мир Иванович Токаревни къабыры-
на сын таш салгъанма, тенглерим 
бла бирлешип. 

- Китапны хазырлагъанда, сизге 
болушхан  болгъанмыды?

- Хау, Россейни Къырал Думасы-
ны депутаты Нина Александровна 
Останина уллу себеплик этгенди. Ол 
тиширыуланы «Надежда России»  
биригиулерине башчылыкъ этеди. 

Виктор Белов-Щусь да, мен да 
къыралыбызгъа къуллукъ этгенле 
унутулмасала сюе эдик. Мураты-
бызгъа жетгенбиз. 

БАЙСЫЛАНЫ Марзият. 
Сурат авторнуду.  

- Любовь Карповна, Черек рай-
оннга къалай келгенсиз? Сора 
кесигизни жашау жолугъузну 
юсюнден да айтсагъыз эди?

- 1944 жылда атам Карп Василье-
вич Змиевскийни Къашхатауда кон-
серва заводха тамата этедиле. Ал-
гъа Къашхатауда жашап тебиредик. 
Таулуланы кёчюргенден сора, Совет 
Аскер атлы кёгет-жемиш совхозну 
къураргъа 1948 жылда атабызны 
Огъары Малкъаргъа жибередиле. 
Сора Огъары Малкъаргъа юйюрю-
бюз бла кёчерге тюшдю. Ол кезиуде 
элде къабартылыла, бир ненча орус 
юйюр жашагъанбыз. Саулайда 
бир жюз адам болур эдиле элде 
жашагъанла. Школгъа Мухолгъа 
жюрюп башлагъанма. Черек сууну 
башында тагъылгъан къоркъуулу 
кёпюр бла ёте эдик. Аны алай-
лыгъын аталарыбыз, аналарыбыз 
эслеп, бизни дерслеге жибермей 
башлагъан эдиле. 

Жашагъан Туура-Хаблада этген-
биз. Ышкырты сууну сол жагъасын-
да сют завод болуучусу эсимдеди. 
Анда жау, бишлакъ, чайкъалгъан 
айран да этгендиле. Шёндюгюле 
чайкъалгъан айран не болгъанын 
билген да эте болмазла. Бизни 
юйлерибизни арт жанында нечик 
татыулу алмала, кертмеле ёсген-
лерин билсегиз эди (кёлю толуп, 
бир кесекге хапарын тохтатды). 
Кёгет-жемиш совхозну тереклери 
эдиле ала. Анам Просковья Пав-
ловна Гладкова анда бригадир эди. 
Мен дуния жарыгъын кёргенли 83 
жыл ётгенди, алай Огъары Мал-
къардача къара кертмелени бир 
жерде да кёрмегенме. Терекден 
тюшген кертмеледен бир кёгет суу 
къадар чыгъыучу эди. Кюнлюмде 
шапталланы татыуу уа бюгюн да 
эсимден кетмейди. Жумдурукъ 
тенгли бадыражанла, бал татыулу 
харбызла, къаты хобустала ёсдю-
рюп тургъандыла. Апорт алмаланы 
сюрме къабукълары болгъан ящи-
клеге салып, Москвагъа да ашырып 
тургъандыла. 

Бир жол устазыбыз Евдокия Еме-
лина: «Сабийле, келигиз, бирге ба-
рып, къабырлада ташланы бир жер-
ге жыяйыкъ, хансдан ариулайыкъ», 
- дейди. Уллу тюзде къабырлагъа 
бара, чырдылары оюлуп тургъан 
юйлени биринде пластинкала, па-
тефон да табабыз. Аланы келтирип, 
классда тынгылайбыз. Жырлагъа 
бюсюреп, сабийле, оноулашхан эт-
генча: «Нечик ариу тилде айтадыла 
жырны», - дедик. 

Евдокия Емелина таулуланы кё-
чюргюнчю да мектепде окъутуп 
тургъанын, малкъарча да иги сё-

лешгенин а артдан билдик. Сора 
таулу жырлары болгъан пластинка-
ланы салып, тепсеп да тургъанбыз. 
Биз Огъары Малкъаргъа келгенде, 
юйлени кёбюсю оюлуп эдиле… 

- Таулула ёз жерлерине къайт-
хандан сора, аладан неге, ала да 
сизден не игиликге юйрендигиз?

- Огъары Малкъарда Бёзюланы 

Люся бла мектепге бирге жюрюп 
тургъанбыз. Бек жарашып жа-
шагъанбыз. Миллетин соргъан тёре 
жюрюмегенди. Огъары Малкъарны 
жамауаты намысы бла айырмалы 
эди. 

1957 жыл Къашхатаугъа кёчдюк. 
Атам Бабугентде агъач жарашдыр-
гъан заводну директору болуп турду. 
Анамы тигиучю машинкасы бол-
гъанды. Халкъ кёчгюнчюлюкден бир 
кибик бай болуп да къайтмагъанды. 
Ол себепден къоншуда сабийчикле-
ни кимине кёнчек, башхасына кёлек 
тигип да бериучю эди анам. Бир 
бирге болуша, кёп затха алай юйре-
ниучю эдик. Таулуланы ичинде жа-
шамасам, ариу эше билирми эдим? 
Шёндю иги кёрмей тебирегенли 
къойгъанма эшгеними. Миллетни 
кёчюрген этгендиле деп, къыралдан 

дау этген таулу кёрмегенме. 
Бюгюнлюкде Псковда жашагъан-

лыкъгъа, къуруда Огъары Малкъар-
гъа барлыгъым келгенлей турады. 
Танышларым кёпдюле. 

Урушдан сора къыйын жыллада 
Къалмукъдан бизге къонакъгъа 
анамы эгечи Зоя келеди. «Сиз мын-
да жаннетде жашайсыз, биз а анда 

ачдан къыйналып турабыз», - дегени 
бюгюн да эсимдеди. Алма, эрик 
къатханла кёп этип, аланы да ар-
тмакълагъа салып, Нальчикге дери 
ашыргъан эдик ана эгечибизни. Ол 
мындан элтгенлерин къоншулагъа 
юлешгенинде, адамла къолларын 
уппа этгенлерин артда айтханлай 
туруучу эди. 

Бюгюнлюкде бахчаларында 
къудору ёсдюрген болурму? Биле-
мисиз, жашил къудору бюйреклеге 
къалай игиди. Кесинг бахчада 
ёсдюргенден татыулу затны бир 
базарда да табарыкъ тюйюлсе. 

- Любовь Карповна, генерал, 
поэт жашны ёсдюрюр ючюн, 
энчи юйретиу амалламы бар-
дыла?

- Аллахны болушлугъу бла ёс-
дюргенме сабийлени. Черек рай-

онну (ол заманда Совет район) 
райкомунда завхоз болуп ишлей 
тургъанлай эрге чыкъгъанма. 1963 
жылда туугъан Александр шёндю 
Красноярск крайда жашайды, 
Николайгъа уа быйыл 60 жыл 
болгъанды. Алгъа Таумырзаланы 
Малик бла, ызы бла уа Тюменланы 
Мурадин бла ишлеп тургъанма. 

Къурманда, оразада Тюмен улу 
мени алгъышламай къоймайды. 
Телефон бла терк-терк сёлеше ту-
руучубуз. Псковха кёчгеним ючюн 
манга къуру тырман этгенлей тура-
ды. Кертисин айтханда, Мурадин 
тюздю. Андагъы жашау турмушну 
ахырысы бла жаратмайма. Бир 
жерде ич сёзюбюзню айтырыкъ 
болсакъ, жашым бла тауча сёле-
шиучюбюз. Къоншула да не тилде 
сёлешгенибизни соруучудула. Эши-
учю заманымда Къызыл-Къаягъа 
жюн алыргъа баргъанымда, мал-
къар тилни хайырындан ызыма эл 
бла бир жюн алып къайтхан эдим. 

Аллахны ахшылыгъындан тёрт 
туудукъ, бир учхун бардыла. Эки 
жашым, мен да тауча иги бил-
генликге, сабийледен туугъанла 
билмейдиле тилни. Айхай, таулу 
сабийле да тиллерин билмейдиле 
дегендиле да, ол затха бек жар-
сыгъанма. Сора мени жарсытхан 
Огъары Малкъарда иги жемишле 
берген тереклени кесип кетерген-
лериди. Нек жарамай эди, мени 
атам этип тургъанча, аланы жал-
гъап, ол татыулу кертмелени, ал-
маланы ёсдюрюп турургъа?!

- Любовь Карповна, почтада 
ишлегенигизни юсюнден а жукъ 
айтмадыгъыз…

- Таулула къайтхандан сора, рай-
онда почтаны таматасы Бёзюланы 
Магомет болгъанды. Аны къолунда 
ишлеп тургъанма. 50-70 килограмм 
ауурлугъу болгъан сумкаланы къа-
лай кётюргениме бюгюн да сейир 
этеме. Адамланы пенсияларын ка-
пеклерине дери берип тургъанма. 
Ол кезиуде къаллай бир письмо 
жазыла эди. Газетлени, журналла-
ны ненча тюрлюсюн окъугъанды 
халкъ.  Ишиме алай берилгеним 
ючюн, хар арбазда бишлакъ, ай-
ран, алмала берип жибериучю 
эдиле. Халкъ кертиси бла окъугъан 
эте эди. РФ-ни почтасыны сыйлы 
ишчисиме, урунууну ветераныма. 
Малкъарда ётген жарыкъ жылланы 
бир башха жашаугъа да алышы-
рыкъ болмаз эдим. 

Ушакъны МАМАЙЛАНЫ 
Алий бардыргъанды. 

СУРАТДА: Любовь Карповна 
жашы Николай Морозов бла.

Быйылны июнь айында ич службаны отставкадагъы подпол-
ковниги  Алёна Чернова бла китап басманы башчысы Виктор 
Белов-Щусь архив материалланы мурдорларында жазгъан 
«Руководители правоохранительных органов Кабардино-Бал-
карии 19-21 веков. Очерки  и материалы к биографиям» деген 
китап басмадан чыкъгъанды.

 Юч жюз жылны ичинде Россейни полициясыны башчыла-
рыны юслеринден шартла архивде  сакъланадыла. Округну 
таматасы, халкъ комиссар, ич ишлени министри деп, алай 
аталгъанды ведомствону башчыларына тюрлю-тюрлю заман-
лада. Алай аланы борчлары бир болгъанды - къыраллыкъны 
сакъларгъа. Тарых документле, суратла, схемала бла планла, 
китапладан эм газетледен материалла министерствону ишин 
толусунлай ачыкълайдыла. Бир-бир сейирлик тарых шартла 
биринчи кере басмаланадыла. Биз Алёна Чернова бла тюбе-
шип, китапны юсюнден ушакъ бардыргъанбыз. 

 Абаданла

«Мени къуруда Огъары Малкъаргъа барлыгъым келгенлей турады»

Краснодар крайны эр кишилени араларында 
къол тюйюшден бардырылгъан чемпионатында 
73 килограмм ауурлукъ къауумда жерлешибиз Ге-
рийланы Абдул-Керим алтын майдалны алгъанды.

Абдул-Керим эришиуге Россейни МВД-сыны 
Краснодарда университетини жыйымдыкъ къау-
умуну санында къатышханды, ол вузну тёртюнчю 
курсуну курсантыды. Чемпионатда битеу сермеш-
лерин хорлам бла бошап, гёжеф ЮФО-ну чемпи-
онатына барыргъа эркинликни къоруулагъанды. 
Анда алчыла болгъанла уа къарыуларын къырал-
ны чемпионатында сынарыкъдыла. 

Уллу спортха жолун Герийланы Абдул-Керим 
«Бабугент» спорт арада башлагъанды, аны Къа-
барты-Малкъарны физкультурасыны бла спортуну 
сыйлы къуллукъчусу Герийланы Хусейин бла Рос-
сейни къол тюйюшден спортуну устасы Герийланы 
Руслан юйретедиле. 

КУЛЬЧАЛАНЫ Зульфия. 

Псков областьда Сюд департаментни таматасы Николай Моро-
зов кеси сюйген Черек районнга келсе, тюбей туруучубуз. Энди ол 
жазгъан назмуладан къуралгъан жыйымдыкъны да алып келди. 
Авторну кесине да быйыл 60 жыл болгъанды. Китабында Къаш-
хатаугъа, Бабугентге, Чирик кёлге, Черекге, тауларыбызгъа, адам-
ларыбызгъа аталып кёп ариу назмусу барды. Аланы иги кесегине 
макъам салып, жырла да къурагъанды. Бюгюн а генерал-полков-
никни, поэтни, жырчыны, художникни анасы Любовь Карповна 
Морозова блады ушагъыбыз. 

Анам, кеси аллына мында къыйналгъан этерикди деп, Ни-
колай аны Нальчикден Псковха кёчюргенди. Бу жол туугъан 
республикаларына анасы, жашы да бирге келгендиле. «Кели-
гиз, келигиз, юйге киригиз!» - деп, Любовь Карповна бизге 
тауча сёлешип тюбеди. 

Кёп болмай Ставрополь шахар-
да кийимле тикген дизайнерлени 
«Индустрия» деген Битеуроссей 
конкурсу бардырылгъанды. Аны 
кюз арты кезиуюне Сибирьни, 
Узакъ Востокну эм Кавказ регионну 
келечилери къатышадыла. Анда 
сабийлеге  эм абаданлагъа деп 
кийимле  тикгенлени фахмулукъ-
лары ачыкъланады. 

Конкурсну «Кюз арты-къыш 
26/27» кесегинде 5 къарауу бол-
лукъду. 26-27 сентябрьде Ставро-
польда ётген биринчиси «Культур-
ный код. Создавая аутентичность» 
деген ат бла къуралгъанды. Анга  
фахмулу дизайнер Бачиланы 
Хамзатны къызы Асият да къа-
тышханды. 

Асият ары кесини «Малкъар-
ны жаны» деген жыйымдыгъ-
ын элтгенди. Ол жарашдыргъан 
жыйрыкъланы барысында да 
миллетибизни энчи белгилери, 

хаты да бардыла. Хунерли къыз  
аланы тюз да эрттегили чепкен-
леча  угъай, шёндюгю заманны 
излемлерине келишдирип тигеди. 
Хар бир жыйрыкъ да кеси энчи бир 
дунияды. Алагъа жюри да бийик 
багъа бергенди. Асият регион 
кезиуде баш саугъаны алгъанды 
эм февральда Москвада боллукъ 
финалгъа къатышырыкъды. Ол а, 
сёзсюз, бек уллу жетишимди. 

- Бу конкурсну баш магъанасы  
миллет энчиликлени ачыкълай би-
лиудю. Ол а манга бек къаршыды. 
Бек сюеме халкъымы тарыхын, 
накъышларын, саулай да мадани-
ятын, - дейди Асият Хамзатовна.  

Бу проектни чеклеринде экинчи 
регион эришиу Владивостокда 
бардырылгъанды. Жууукъ кезиуде 
уа Волгоградда, Новосибирскде 
эм Барнаулда ётерикдиле. Алада 
хорлагъанла февральда Асият бла 
финалда эриширикдиле. Анда хор-

лагъан а Къытайда бардырыллыкъ 
Russian Fashion Display эришиуге 
къатышырыкъды. Ары барлыкъгъа 
жолун, жашарыкъ жерин да «Инду-
стрия» проект тёлерикди. 

ТАППАСХАНЛАНЫ Аминат.

Фахмусуна – бийик багъа 

Быйылны аллындан бери жол-
да машинаны жюрютген кезиуде 
232 акъылбалыкъ болмагъанны 
ачыкълагъандыла къырал автоин-
спекторла. Аны юсюнден КъМР-де 
Ич ишле министерствода журна-
листле бла тюбешиуде Къырал 
автоинспекцияны республикада 
управлениясыны башчысыны 
къуллугъун толтургъан, полиция-
ны полковниги Рамазан Лигидов 
билдиргенди. Брифингде сёз 
акъылбалыкъ болмагъанланы 

арасында аманлыкъланы азайтыу 
жаны бла мадарланы юслеринден 
баргъанды. 

Рамазан Лигидов сабийле жолда 
жакъсыз болгъанларын айтханды, 
ол себепден а ата-анала, таматала 
аланы жашауларына, саулукъла-
рына жууаплылыкъны ангыларгъа, 
жолда жюрюуню жорукъларына 
юйретирге, къоркъуусуз болумла 
къураргъа борчлу болгъанларын 
чертгенди. 

- Жарсыугъа, сабийлени къаты-
шыулары бла аварияла кёпдюле,  
тамамланнган ангылатыу жу-
мушла хайырлы болмагъандыла, 
- дегенди.

Ол билдиргенича, жылны ал-
лындан бери республиканы жол-
ларында акъылбалыкъ болмагъ-
анланы къатышыулары бла 40 
авария этилгенди. Алада юч сабий 
ауушханлары уллу бушууду, 42 
сабий а тюрлю-тюрлю жарала ал-
гъандыла. «Ауушхан сабийледен 
экиси жолдан жаяу ётюп баргъан 
кезиуде машинаны тюбюне тюш-
гендиле, бири уа пассажир эди»,-
дегенди полициячы.

Рамазан Лигидов сабийле авари-
ялагъа асламында жолдан эркин 
болмагъан жерде ётгенлери, баш-
ха машинаны аллындан чартлап 
чыкъгъанлары, светофорну жашил 
белгисин сакъламагъанлары ючюн 
тюшгенлерин айтханды. «Ол а ата-
анала, башха жууукъ адамла аланы 
юйретмегенлерине шагъатлыкъ 
этеди. Сабийни къолундан тутуп, 
неда колясканы тюртюп, ата-анала 
ётерге эркин этилмеген жерде жол-
гъа чартлап чыкъгъан кезиулеге 

кесигиз да тюбейсиз. Ата бла ана 
уа балагъа эм уллу юлгюдюле. 
Ала кёргенлерин къайтарадыла»,- 
дегенди докладчы. 

Акъылбалыкъ болмагъанланы 
машинада энчи шинтикчикде жю-
рютюрге кереклисини юсюнден да 
айтылгъанды брифингде. Рамазан 
Лигидов ауур авариялада шинтик-
де олтургъан, битеу жорукълагъа 
кёре къысылгъан сабийле ахырда 
ачымагъанларына юлгюле да 
келтиргенди. «Ала керти да балагъ-

ызны жашауун, саулугъун сакълай-
дыла. Тарихле кёргюзтгенлерича, 
аварияда бютюнда ауур жараланы 
энчи шинтикчикде олтурмагъан са-
бийле аладыла. Уллу кёллю болуп, 
жорукъланы сакъламай, ата-анала 
кеслерини, аны бла бирге уа бала-
ларыны жашауларын бузадыла. 
Аварияда ол башына, мыйысына, 
сырт сюегине ауур жарала алып, 
сакъат болуп къалыргъа къоркъуу 
уллуду», - деп къошханды. 

Энтта бир уллу къоркъуу - элек-
тро самокатла, питбайкла, алача 
къырал эсепге салынмагъан баш-
ха транспортду. Рамазан Лигидов 
ала бла хайырланнган кезиуде 
бузукълукъланы тохтатыугъа бурул-
гъан мадарла толтуруллукъларын 
билдиргенди. 

- Бек алгъа аталагъа бла ана-
лагъа электро самокатла, пит-
байкла, алача башха затла ар-
тыкъда къоркъуулу болгъанларын 
эсгертирге сюеме. Иги белгилеге 
окъугъаны ючюн саугъа этеме 
деп, балагъызгъа хата салмагъ-
ыз. Дагъыда самокатлада жолда 
учаргъа жарамагъанын айтыргъа 
тийишлиди. Сабий быллай кезиуде 
тыйылса, аны бузукълугъу ючюн 
ата бла ана жууап тутарыкъдыла, 
- дегенди ол. 

Ахыр кезиуде ата-анала води-
тель эркинликлери болмагъан, 
алыкъа жыл санлары жетме-
ген сабийлерине машиналарын 
ышаннган кезиуле да тюбейдиле. 
Башында айтханыбызча, жыл-
ны аллындан бери ол жаны бла 
232 бузукълукъ ачыкъланнганды. 
Рамазан Лигидов айтханыча, 

акъылбалыкъ болмагъан, жыл 
санына къарамай, Административ 
бузукълукъланы кодексини 12.7-чи 
статьясыны 1-чи кесегине кёре 
жууап тутарыкъды, аны атасы бла 
анасы уа - белгиленнген статьяны 
3-чю кесегине кёре. 

- Бу къайгъырырча болумду. Тю-
кеннге, дарман сатып алыргъа ий-
генме, деген сылтаула къурайсыз. 
Алай балагъызгъа къаллай уллу 
хата салгъаныгъызны ангылай-
мысыз? Ол жолда жюрюуню жо-
рукъларына бузукълукъ болгъаны 
азды. Алыкъа акъылы, сакълыгъы, 
сынауу, сезими хазыр болмагъан 
сабийге уллу жууаплылыкъ бери-
леди. Машинаны жюрютюу рульну 
бургъан бла чекленип къалмайды, 
ол сакълыкъ излеген ишди. Жолда 
болумну кёрюрге, къоркъууланы 
алгъадан ангылап, мадар этерге, 
оноуну терк чыгъарыргъа керек-
ди, сабий а алыкъа анга хазыр 
тюйюлдю, - дегенди полициячы 
эмда ата-аналаны сагъыш этер-
ге, сабийлерини жашауларына, 
саулукъларына къайгъырыргъа 
чакъыргъанды. 

Брифингге КъМР-де МВД-ны 
полицияны участка уполномо-
ченныйлерини ишлерин къурау 
эм акъылбалыкъ болмагъанланы 
ишлери жаны бла бёлюмюню 
келечиси Аскер Кажаров да 
къатышханды. Ол а сабийле-
ни къатышыулары бла этилген 
аманлыкъла тюрленнгенлерин 
билдиргенди. Алгъын ала асла-
мында урларгъа, тюйюшюрге ёч 
эселе, энди уа информация тех-
нологияланы болушлукълары бла 
этилген бузукълукълагъа аслам 
къатышадыла. «Жылны аллын-
дан бери инсанланы бу къаууму 
этген аманлыкъланы 40 проценти  
наркотиклени эм банк карталаны 
электрон амалланы болушлугъу 
бла сатыу-алыу бла байламлыды-
ла», - дегенди. 

Бютюнда банк карталарын баш-
ха адамлагъа сатып, аланы бо-
лушлукълары бла аманлыкъла 
этилген кезиуле (дропперство) 
кёбейгендиле. 2025 жылда жайдан 
бюгюннге дери полициячыла ал-
лай 50 аманлыкъ ачыкълагъанды-
ла. Аланы этгенле 16-29-жыллыкъ 
жаш адамладыла. 

Ахырында полициячыла жур-
налистлени сорууларына жууапла 
бергендиле. Сёз самокатлада, 
питбайклада учхан кезиуде къор-
къуусузлукъну кючлеуню, жолдан 
эркин этилмеген жерден ётюп, 
кеслерини, водительлени да жаша-
уларына къоркъуу салгъан инсан-
лагъа жууаплылыкъны къатылан-
дырыуну юслеринден баргъанды.

ТИКАЛАНЫ Фатима. 
Сурат авторнуду.

Аварияланы сылтауларын сюзгендиле


